


MALTA




KAMRA TAD-DEPUTATI





KUMITAT PERMANENTI DWAR IL-KONTIJIET PUBBLIĊI
(Rapport Uffiċjali u Rivedut)





IT-TLETTAX-IL PARLAMENT




Laqgħa Nru 65
It-Tlieta, 9 ta’ Ġunju 2020










Stampat fl-Uffiċċju tal-Iskrivan
Kamra tad-Deputati
Malta




Prezz €2.50






IT-TLETTAX-IL PARLAMENT






KUMITAT PERMANENTI DWAR IL-KONTIJIET PUBBLIĊI






Laqgħa Nru 65
It-Tlieta, 9 ta’ Ġunju 2020







Il-Kumitat iltaqa' fil-Parlament, il-Belt Valletta, fis-2:09 p.m.






Talba



1




MINUTI

Il-Minuti tal-Laqgħa Nru 64, li saret fit-3 ta’ Ġunju 2020, ġew konfermati. 

KORRISPONDENZA

IĊ-CHAIRPERSON (Onor. Beppe Fenech Adami): Insellmilkom.  Dalgħodu l-Kumitat irċeva korrispondenza mingħand il-Malta Tourism Authority (MTA) fejn ġew annessi dokumenti li tlabnihom fis-seduta li għaddiet, liema dokumentazzjoni ġiet iċċirkolata lill-Membri tal-Kumitat. Irrid nirrimarka li għal darb’oħra dokumentazzjoni li ntalbet fis-seduta preċedenti sabiex dan il-Kumitat ikun jista’ jeżaminaha, l-MTA dehrilha li għandha twassalhom proprju ftit sigħat qabel il-laqgħa tal-Kumitat biex ilkoll kemm aħna ma nkunux f’sitwazzjoni li nistgħu neżaminawhom bir-reqqa li nixtiequ. Għalhekk, nerġa’ nesiġi u nappella lill-Awtorità, u lil kwalunkwe awtorità oħra li tiġi quddiem dan il-Kumitat, li meta tintalab tipproduċi dokumenti għandha tagħmel dan mill-aktar fis possibbli ħalli dan il-Kumitat ikun jista’ jagħmel xogħlu u ma jintilifx aktar ħin. Id-deċiżjoni dwar jekk din il-korrispondenza tittellax fuq il-website tal-Kumitat tittieħed fi stadju ulterjuri. 

Ngħid ukoll li ftit tal-minuti ilu rċevejt ittra mingħand l-Avukat GianLuca Caruana Curran u l-Avukat Charles Mercieca, il-konsulenti legali ta’ Lionel Gerada, fejn fiha qegħdin joġġezzjonaw għall-fatt li fis-seduti preċedenti tqajmu xi dubji dwar il-kondotta tas-Sur Gerada u dwar l-idonjetà li jokkupa l-kariga ta’ events organiser  fi ħdan l-MTA. Li rrid ngħid huwa li bħala fatt lili jirriżultali li kien hemm għal sentenza waħda, tnejn, tlieta, li fihom instabet ħtija kriminali fil-konfront tas-Sur Lionel Gerada, u naħseb li dan il-Kumitat ġustament kien qajjem din il-materja fil-mori ta’ din id-diskussjoni. Ġaladarba s-Sur Gerada deherlu li għandu jikteb din l-ittra, li qed tidħol fl-arkivji ta’ dan il-Kumitat, jien se nipproduċi wkoll tliet sentenzi tal-Qorti Kriminali li fihom instabet ħtija fil-konfront tal-istess Lionel Gerada. Għall-korrettezza rrid ngħid li mal-ittra li ntbagħtet ġiet ippreżentata wkoll il-kondotta tal-Pulizija ta’ Lionel Gerada. 

ONOR. GLENN BEDINGFIELD: Declaring that he is a person of good conduct. 
IĊ-CHAIRPERSON: Iva, declaring li huwa persuna ta’ kondotta tajba. Jien nifhem li din il-kondotta ħarġet mill-Korp tal-Pulizija, però jien, bħala fatt, se nesebixxi quddiem dan il-Kumitat tliet sentenzi tal-Qorti Kriminali f’Malta, waħda tal-21 Frar 2008 tal-Imħallef Joseph Galea Debono, oħra tal-21 ta’ April 2006 tal-Maġistrat Antonio Mizzi, u oħra tal-20 ta’ Frar 2005 tal-Maġistrat Giovanni Grixti.  F’dawn it-tliet każijiet kien hemm proċeduri tal-Pulizija fil-konfront ta’ Lionel Gerada u nstabet ħtija fit-tliet każijiet kollha, u nirrileva wkoll li f’każ minnhom kien sar appell u f’dan l-appell ġiet ikkonfermata s-sentenza tal-Ewwel Qorti. Dawn is-sentenzi huma pubbliċi u allura jistgħu jittellgħu fuq il-website. 

ONOR. GLENN BEDINGFIELD: Aħna m’għandniex oġġezzjoni. 

ONOR. ALEX MUSCAT (Segretarju Parlamentari għaċ-Ċittadinanza u l-Komunitajiet): Sur President, dawn is-sentenzi li qed issemmi għandhom xi bearing fuq id-diskussjoni li qed issir f’dan il-forum? 

IĊ-CHAIRPERSON: Il-kuntest huwa li waqt din id-diskussjoni dwar il-fondi tal-MTA, tqajjem quddiem dan il-Kumitat kif is-Sur Lionel Gerada, minn person of trust fi ħdan il-Ministeru tal-Onor. Konrad Mizzi kien ġie appuntat events organiser, u mmedjatament kif ingħata din il-kariga l-baġit tal-events tela’ minn €2 miljuni għal €8 miljun. Hemm ukoll allegazzjonijiet, dubji u mistoqsijiet dwar kif jiġu allokati dawn il-flus, u ngħid ukoll, ladarba qed tistaqsini, li wħud minn dawn is-sentenzi huma dwar ħtija fir-rigward ta’ misapproprjazzjoni u frodi. 

ONOR. ALEX MUSCAT: Marbuta mal-MTA?

IĊ-CHAIRPERSON: Marbuta mal-idonjetà li tpoġġi persuna li jkollha dawn is-sentenzi fil-konfront tagħha in charge minn fondi pubbliċi ta’ dimensjoni li qegħdin nitkellmu fuqhom. 

ONOR. GLENN BEDINGFIELD: Sur President, naturalment id-dubji li qed tesprimi fil-mod ta’ kif jingħataw l-isponsorships... Kif smajna mingħand l-aħħar persuna li xehdet f’dan il-Kumitat, is-Sur Vella, illum is-sistema hija ferm aktar trasparenti milli kienet qabel għax jeżistu records u anke bdew isiru permezz ta’ applikazzjonijiet, meta qabel kienu jingħataw skont id-diskrezzjoni tal-MTA. 

IĊ-CHAIRPERSON: Nirringrazzjak, Onor. Bedingfield, dan il-ġudizzju jagħmlu min qed isegwi din id-diskussjoni f’dan il-Kumitat. 

ONOR. ALEX MUSCAT: Sur President, kemm nippreċiża punt. Naf li f’din il-Kamra ngawdu min ċerti privileġġi li forsi n-nies hemm barra ma jgawdux minnhom, imma naħseb li kien ikun aktar għaqli li ġaladarba n-naħa tal-Oppożizzjoni xtaqet iġġib għall-attenzjoni ta’ dan il-Kumitat dawn is-sentenzi li semmejt, kienu jsiru dawn id-domandi lis-Sur Gerada meta kien quddiemna qiegħed jixhed. Qegħdin jissemmew dawn is-sentenzi fin-nuqqas tal-preżenza tas-Sur Gerada, jiġifieri hu ma jistax jitkellem u jgħid il-veduti tiegħu fuq dak li qed jissemma u naħseb li moving forward ikun aktar għaqli li dawn it-tip ta’ sorpriżi nevitawhom. Naħseb li jekk hemm xi ħaġa li qed tqajjem dubju lil kwalunkwe naħa fuq din il-Mejda, allura għandhom jinġiebu għall-attenzjoni meta x-xhud partikolari jkun quddiemna. 

IĊ-CHAIRPERSON: Onor. Muscat, jien ma kelli l-ebda ħsieb li nesebixxi dawn is-sentenzi minkejja li kienu fil-pussess tiegħi, però malli llum irċevejt ittra mingħand is-Sur Gerada kważi kważi jikkontradixxi u jgiddeb dak li ġie rilevat f’dan il-Kumitat, jien deherli  li għall-korrettezza… Natualment, is-Sur Gerada jista’ jkun li jkollu opportunità li jerġa’ jittella’ jixhed; inti taf biżżejjed li tistgħu terġgħu ttellgħuh jixhed quddiem dan il-Kumitat, imbagħad we take it up from there. 

Ngħaddu issa għall-item li jmiss fuq l-aġenda.

EŻAMI TAL-KONTIJIET TAL-AWTORITÀ MALTIJA GĦAT-TURIŻMU GĦAS-SENA 2018 (KONT.)

IĊ-CHAIRPERSON:  Ix-xhud li għandna llum huwa Dr Gavin Gulia li nitlob li jissejjaħ fil-Kamra.

Dr. Gavin Gulia daħal fil-Kamra tal-Kumitat.

IĊ-CHAIRPERSON:  Good afternoon, Dr Gulia.  Grazzi talli ġejt; nifhem li kellek tħassar xi laqgħat biex tattendi għal dan il-Kumitat. Inti se tkun qed tixhed bil-ġurament u allura qabel nibdew  se tingħata l-ġurament. 

DR GAVIN GULIA: Jiena, Gavin Gulia, naħlef li ngħid sewwa, is-sewwa kollha u xejn ħlief is-sewwa.  Hekk Alla jgħinni. 

IĊ-CHAIRPERSON: Dr Gulia, jekk jogħġbok, għedilna x’inhi l-kariga tiegħek. 

DR GAVIN GULIA: Jiena non-executuive Chairman tal-Awtorità Maltija għat-Turiżmu. 

IĊ-CHAIRPERSON: Tista’ tgħidilna meta bdiet il-konnessjoni tiegħek mal-MTA? 

DR GAVIN GULIA: Fl-2013.  Jidhirli li l-ħatra tiegħi saret f’Mejju tal-2013. 

IĊ-CHAIRPERSON: Meta nħtart bħala xiex? 

DR GAVIN GULIA: Non-executive chairman. 

IĊ-CHAIRPERSON: U dejjem bqajt tokkupa l-kariga ta’ non-executive chairman? 

DR GAVIN GULIA: Le. Fl-2018 kien iċċaqlaq Paul Bugeja, li dak  iż-żmien kien il-Kap Eżekuttiv, kellu jiġi chief executive officer (CEO) ieħor però ma ġiex, u allura kont inħtart Executive Chairman fuq bażi provisional, jiġifieri bqajt Chairman però assumejt l-eżekuttiv. 

IĊ-CHAIRPERSON: Mela inti għedtilna li nħtart fl-2013. 

DR GAVIN GULIA: Iva. 

IĊ-CHAIRPERSON: Naħseb li segwejt ftit id-diskussjoni li saret f’dan il-Kumitat. 
DR GAVIN GULIA: Kważi segwejtha kollha. 

IĊ-CHAIRPERSON: Għamilt sew. Naturalment taf li ġew iddedikati numru ta’ seduti għall-ftehim li sar ma’ VistaJet u Malta Marketing Company Limited (MMC), kuntratt li inti kont iffirmajt ma’ VistaJet. Tista’ tgħidlna daqsxejn ir-rettroxena ta’ dan il-kuntratt minn dak li taf inti? 

DR GAVIN GULIA: Malli jien inħtart Chairman fl-2013, il-Ministeru kienu stednuni sabiex insir direttur ta’ MMC. Ir-raġuni kienet li r-rappreżentant ta’ din il-kumpanija qabel l-2013, Peter Portelli, li kien is-Segretarju Permanenti fil-Ministeru għat-Turiżmu, kien irriżenja wara l-bidla fil-Gvern, imbagħad konna nħtarna jien bħala Chairman tal-MTA kif ukoll John Borg, li kien is-Segretarju Permanenti kurrenti, li ssostitwixxa lil Peter Portelli.  Jiġifieri MMC kellha żewġ rappreżentanti. Qabel dejjem kien hemm, jew Chairman tal-MTA, jew Segretarju Permanenti.   Minn studju li għamilt jien, minn mindu saret din il-kumpanija fl-2004, kien hemm David Mifsud li kien ukoll Chairman tal-MTA, u jista’ jkun li kien Kap Eżekuttiv, Sam Mifsud, li wkoll kien Chairman jew Kap Eżekuttiv, imbagħad kien hemm Peter Portelli, jien u John Borg. Imbagħad, meta John Borg kien spiċċa minn Segretarju Permanenti fil-Ministeru għat-Turiżmu fl-2014 u sar Segretarju Permanenti fil-Ministeru għal Għawdex, bqajt jien. 

IĊ-CHAIRPERSON: Fl-2014 kont diġà Chairman tal-MTA u rappreżentant, u naħseb direttur, ta’ MML. 

DR GAVIN GULIA:  Direttur, imma rappreżentant.

ONOR. CHRIS SAID: Min huma x-shareholders ta’ MML? 

DR GAVIN GULIA: Malta Investment Management Company Limited (MIMCOL) u Malta Government Investments (MGI). 

IĊ-CHAIRPERSON: Hawnhekk aħna smajna fuq kif one fine day f’Jannar 2016 ġie ffirmat kuntratt ma’ VistaJet, liema kuntratt sewa lill-MTA €4.5 miljun. L-ewwel nett, tikkonferma li l-flus kollha li ħarġu għal dan il-kuntratt ħarġu mill-allokazzjoni finanzjarja tal-MTA? 

DR GAVIN GULIA: Iva. Jien segwejt ix-xhieda ta’ Paul Bugeja u tal-Financial Controller – tridu tiftakru li jien kont Non-Executive Chairman, jiġifieri ma kontx nindaħal fil-management tal-MTA – u jidhirli li ntqal li kien hemm payment wieħed li kien ġie ffinanzjat mill-Ministeru għall-Finanzi li kien tħallas mill-MTA, imma mbagħad l-MTA ħallset pagamenti oħrajn li mbagħad ġew addebitati fuq MML.  

IĊ-CHAIRPERSON: Però minn dak li smajna jirriżulta li dawn l-€4.5 miljun fl-aħħar mill-aħħar ħarġu mill-kont tal-MTA.  Inti għedtilna li kont Chairman però ma kontx tindaħal fid-day-to-day running tal-Awtorità, imma xorta ffirmajt dan il-kuntratt. 

DR GAVIN GULIA: Iva. 

IĊ-CHAIRPERSON: Tista’ tagħtina daqsxejn ir-rettroxena ta’ kif wasaltu għal dan il-kuntratt?  Ma nimmaġinax li qomt filgħodu u għedt “ejja ħa niffirmaw kuntratt”! 

DR GAVIN GULIA: Dażgur li le, Mr Chairman. 

IĊ-CHAIRPERSON: Mela għedilna, jekk jogħġbok, kif wasaltu għalih. 

DR GAVIN GULIA: Jekk ma jimpurtax xtaqt nispjega ftit ir-rettroxena ta’ MML għax inkella ma niftehmux. MML dejjem intużat qisha special purpose vehicle (SPV) li hija allaċċjata mal-MTA u tintuża għal tourism related services. Fil-fatt mill-2004 ‘il hawn intużat għal diversi servizzi, li l-aktar importanti minnhom kienu allaċjati mal-MTV, jiġifieri mal-Viacom li hija l-mother company tal-MTV.  L-aġenti tal-MTV hawn Malta huma l-G7, jiġifieri biex titkellem mal-MTV trid titkellem mal-G7, però l-MTV taqa’ taħt il-kappa tal-Viacom, li hija kumpanija barranija. Minkejja li kollox huwa ppilotat mill-MTA, l-kuntratti mill-2008 ‘il hawn dejjem saru bejn MML u MTV. Imbagħad fl-2016 jew fl-2017 kienet daħlet fix-xena l-MTA, jiġifieri MML u MTA, però MML dejjem intużat bħala SPV. Il-management tagħha kien dejjem f’idejn l-MTA, sew qabel l-2013.  I don’t want to sound political imma peress li sirt Chairman fl-2013 irrid bilfors inqabbel ma’ ta’ qabel. Dik kienet is-sitwazzjoni  minn dejjem u ma nbidlitx. Din kienet qed tintuża minn MML via MTV, bħala marketing u bħala branding. Ma kienx hemm raġuni partikolari għalfejn ma tidhirx l-MTA però kien ġie deċiż li dejjem tintuża MML. Bl-istess mod – u hawnhekk niġi għal VistaJet –  MML kienet intalbet sabiex tkun hi li tidher fuq dan il-kuntratt. Niftakar li kien għall-ħabta tal-2016... 

IĊ-CHAIRPERSON: Il-kuntratt sar f’Jannar 2016. 

DR GAVIN GULIA: Hekk hu.  Niftakar li l-ewwel li kien kellimni dwaru kien Paul Bugeja, l-ex CEO, fejn kien qalli li kien se jkun hemm dak il-proġett li aktar kien se jkollu x’jaqsam ma’ branding milli ma’ marketing ta’ turiżmu u l-idea kienet li tintuża MML bħalma tintuża għall-MTV. Kien qalli wkoll li kien hemm l-involviment tas-CEO tan-National Aerospace Centre (NAC), li jisimha Josephine Farrugia, u li kienet qiegħda housed fil-Ministeru għat-Turiżmu għax  dak iż-żmien l-NAC kienet taqa’ taħt id-dekasteru tal-Ministeru għat-Turiżmu.  Huwa kien qalli li f’dan is-sort of joint venture sabiex tiġi promossa l-brand ta’ Malta kienet se tintuża VistaJet.  Imbagħad ħadu over l-MTA, bħalma jagħmlu f’sitwazzjonijiet oħrajn bħal pereżempju fl-MTV, u kont qed nistenna li jsejħuli sabiex niffirma l-kuntratt. 

IĊ-CHAIRPERSON:  Inti servejt taħt erba’ Ministri, il-Perit Karmenu Vella, l-Onor. Edward Zammit Lewis, l-Onor. Konrad Mizzi u l-Onor. Julia Farrugia Portelli.  

DR GAVIN GULIA: U għal perjodu ta’ żmien anke taħt il-Prim Ministru. 

IĊ-CHAIRPERSON: Survivor! Ngħid sew li l-ewwel darba li tfaċċat din l-idea ta’ VistaJet kien fi żmien il-Ministru Karmenu Vella, jiġifieri kienet ġejja min-naħa tal-Gvern mhux min-naħa tal-Ministeru?

DR GAVIN GULIA: Ta’ VistaJet? 

IĊ-CHAIRPERSON: Dan il-kunċett li qed titkellem fuqu.  Jien qed nissuġġerilek li l-ewwel darba li ssemma dan il-kunċett kien fi żmien Karmenu Vella, però din l-idea ġiet imwaffqa mill-Ministeru ta’ Karmenu Vella. 

DR GAVIN GULIA: M’għandix amment. Li naf żgur, u nista’ ngħidu bl-aktar mod kategoriku, huwa li kien fiż-żmien il-Ministru Edward Zammit Lewis meta smajt l-ewwel darba biha.

IĊ-CHAIRPERSON: Jiġifieri ma tiftakarx li l-ewwel darba li ġiet imbuttata din l-idea mill-Gvern kien fi żmien Karmenu Vella... 

DR GAVIN GULIA: Bħala VistaJet żgur li le. Issa bħala branding… 

IĊ-CHAIRPERSON: ...imma fi żmien il-Ministru Karmenu Vella din l-idea did not fly. 

DR GAVIN GULIA: Mhux għax irrid naħrab il-mistoqsija, imma ma nistax nikkonfermalek. Żgur mhux VistaJet.  Jista’ jkun li kien hemm xi diskussjonijiet dwar branding li forsi kienet bdiet tiġi konċeputa, però m’għandix amment. Lili, l-ewwel persuna li kellmitni dwarha kien Paul Bugeja. 

IĊ-CHAIRPERSON: Paul Bugeja qalilna li din l-idea ġiet min-naħa tal-Ministeru, min-naħa tal-Gvern. Inti taf tgħidilna...? 

DR GAVIN GULIA: Le, ma nafx. 

IĊ-CHAIRPERSON: Ilna diġà xi għaxar seduti nippruvaw naraw minn fejn ġiet din l-idea. 

ONOR. GLENN BEDINGFIELD: Qalilna s-Sur Bugeja minn fejn ġiet. 

IĊ-CHAIRPERSON: Ħa jixhed hu, jekk jogħġbok. 

DR GAVIN GULIA: Li nista’ ngħid jien hu li l-ewwel darba li kellimni dwarha kien Paul Bugeja, però mhux għax neċessarjament ġiet mingħandu għax jista’ jkun hemm rettroxena li ġiet qabel mingħand Josephine, imma jien l-ewwel darba li kien kellimni fuqha kien Paul Bugeja. U jien, fuq x’naf jien nista’ nitkellem. 

ONOR. GLENN BEDINGFIELD: Jekk naraw ix-xhieda tas-Sur Bugeja naraw li qalilna minn fejn ġiet. 

IĊ-CHAIRPERSON: U allura l-mod kif taħdem l-MTA meta jkun hemm xi idea bħal din huwa tramite s-CEO mhux tramite ċ-chairman li… 

DR GAVIN GULIA: No, definitely not għax hemm distakk totali fil-mudell tal-MTA bejn dak li huwa maniġerjali u dak li huwa policy. Il-bord tal-MTA li nippresjedi jien in my non-executive capacity għandu l-funzjonijiet tiegħu li huma msemmijin f’artiklu 5 ta’ Kapitlu 409, imma ma jidħolx fid-day-to-day management tal-MTA.  Dak huwa xogħol il-kap eżekuttiv. Il-kap eżekuttiv huwa nkarigat bil-management team tiegħu sabiex jesegwixxi l-amministrazzjoni, jiġifieri d-day-to-day.  Dejjem hekk kienet, u jien hekk iwrittha l-MTA; l-amministrazzjoni u non-executive huma ben separati. Fil-fatt jissejjaħ non-executive board. Jeżistu mudelli oħrajn imma jien fuq dan irrid nitkellem. 

IĊ-CHAIRPERSON: Jiġifieri inti qiegħed tgħid li l-mudell tal-MTA huwa li l-eżekuzzjoni tal-ftehim taqa’ f’idejn l-eżekuttiv, però kuntratt ta’ €4.5 miljun... 

DR GAVIN GULIA: ....ma telax quddiem il-Bord tal-MTA? Din smajtha u dawk kollha li tkellmu qabli għandhom raġun kollha kemm huma. Le, u ngħid dan bl-aktar mod kategoriku u naf li qiegħed bil-ġurament. 

IĊ-CHAIRPERSON: Jekk hux korrett hija l-kwestjoni! 

DR GAVIN GULIA: Le, mhijiex kwestjoni. Kieku jitilgħu l-kuntratti kolha tal-MTA, jiġifieri l-marketing contracts kollha...

IĊ-CHAIRPERSoN: M’hemmx thresholds? 

DR GAVIN GULIA: It-thresholds li hemm huma biex wieħed jiffirma, jiġifieri biex tagħmel pagament mal-bank.  Hemmhekk iva, il-Bord tal-MTA jagħti direzzjoni lill-eżekuttiv li, pereżempju, minn €5,000 ‘l isfel jiffirmaw the lower ranks... 

IĊ-CHAIRPERSON: Però hemm punt fejn suppost titla’ bord? 

DR GAVIN GULIA: Għal pagamenti ta’ ‘l fuq minn €5,000, għall-firma ta’ ċekkijiet, online payments eċċ. il-bord ikun diġà ta l-istruzzjonijiet, u normalment jiffirmaw il-kap eżekuttiv u ċ-chief financial officer (CFO). 

IĊ-CHAIRPERSON: Jiġifieri jekk kien hemm pagament ta’ €1.5 miljun at one go...? 
DR GAVIN GULIA: Ikunu diġà tawhulu. 

IĊ-CHAIRPERSON: Jirriżulta minn xi mkien fejn ikunu ngħataw dawn l-istruzzjonijiet? 

DR  GAVIN GULIA: Inkun nista’ nagħtikom id-dokumenti relattivi, mhux għal dan il-pagament, imma għal kollox. 

IĊ-CHAIRPERSON: Għal kollox, inkluż dan il-pagament.  Quddiem dan il-Kumitat irriżulta li saru diversi pagamenti, fosthom pagament f’darba ta’ €1.5 miljun u pagament ieħor f’darba ta’ €1.5 miljun. Jien qed nifhem li hemmhekk suppost li kien hemm il-benedizzjoni tal-bord. 

DR GAVIN GULIA: Mhux speċifiku għaliha, imma għal kull pagament ta’ ‘l fuq minn €5,000.  Jiġifieri jista’ ma jkunx il-kuntratt ta’ VistaJet, imma l-kuntratt…  

IĊ-CHAIRPERSON: Mela qed nifhem li jkun hemm board minutes. 

DR GAVIN GULIA: Iva, ikun hemm l-extracts u nista’ nġibhomlok. 

IĊ-CHAIRPERSON: Inti taf li ġew esebiti numru ta’ invoices għal ħlasijiet li nimmaġina li kollha ogħla minn dan it-threshold għax jammontaw għal €100,000, €150,000, €200,000, €1.5 miljun u €1.5 miljun, u allura dan il-Kumitat qiegħed jitolbok sabiex tipprovdilna l-board resolutions li kien hemm dwarhom; ma nafx jekk hemmx waħda li tkopri kollox jew jekk hemmx waħda għal kull każ. 

DR GAVIN GULIA: Dawn normalment isiru meta jkun hemm kambjamenti ta’ kapi eżekuttivi. 

IĊ-CHAIRPERSON: Però s’issa ma rriżultalniex li kien hemm. 

ONOR. GLENN BEDINGFIELD: Board resolution issir darba kull sena, jew darba…? 

DR GAVIN GULIA: Meta jkun meħtieġ. Pereżempju, jekk jinbidel CEO, bħal meta telaq Josef Formosa Gauci u sar CEO Paul Bugeja, il-bord jagħmel riżoluzzjoni biex il-firmatarji ‘l fuq minn ċertu ammont ikunu… 

IĊ-CHAIRPERSON: Dr Gulia, dak li qed jitolbok dan il-Kumitat huwa l-awtoriżżazzjoni – ma nafx jekk hijiex waħda għal kollox jew waħda għal kull darba – tal-Bord tal-MTA għal dawn il-ħlasijiet. 

DR GAVIN GULIA: Mhux għal dawn speċifikament, imma għal kollox. 

IĊ-CHAIRPERSON: Inti se tagħtina dokument li minnu jirriżultalna li dawk il-pagamenti kienu so authorised.

DR GAVIN GULIA: Iva. 

IĊ-CHAIRPERSON: Dan il-kuntratt sar fis-16 ta’ Jannar 2016 u inti ffirmajtu, però nimmaġina li ma qbadtx u mort tiffirma imma ddiskutejtu ma’ xi ħadd, tkellimt, rajt li kollox kien sew, rajt li dak li se tiffirma huwa watertight, rajt li hemm l-obbligazzjonijiet tagħkom ċari u li hemm l-obbligazzjonijiet ta’ VistaJet ċari wkoll. Għidilna ftit kif sar l-eżerċizzju. 

DR GAVIN GULIA: Kif għedtlek, dan mhux ċempluli u qbadt u mort niffirmah; ġabuhuli l-MTA u rajtu. 

IĊ-CHAIRPERSON: U x’irriżultalek meta rajtu? 

DR GAVIN GULIA:  Naf li kien hemm ir-rettroxena li kien hemm abbokkamenti bejn Paul Bugeja u Josephine Farrugia – u naf x’qalu għax smajt ir-recordings eċċ. – però ma nidħolx f’dak l-ambitu għax mhux jien innegozjajtu imma l-eżekuttiv. Jien rajt il-kuntratt, kellimt lil Paul Bugeja, rajt li dawn huma l-objettivi li kienu qegħdin jinħasbu li jintlaħqu, però fil-kuntest ġenerali ta’ branding għax il-kliem marketing, branding, reklamar, eċċ. jintużaw naqra loosely, imma forsi tingħatali l-opportunità li… 

ONOR. CHRIS SAID: Ma tlabtx li almenu darba fil-kuntratt tissemma l-kelma branding? 

DR GAVIN GULIA: Kif għedtlek, il-kelma branding tintuża… Naf li mhijiex imsemmija hawnhekk imma fl-aħħar mill-aħħar jien nara l-iskop aħħari. Jien m’għandix dubju mill-eżekuttiv tal-MTA li kien qiegħed isegwi dawk… 

ONOR. CHRIS SAID: Min iddiskuta t-termini ta’ dan il-kuntratt ma’ VistaJet? Min innegozjah? 

DR GAVIN GULIA: Ma nafx. Naf li kien hemm abbokkamenti mill-MTA...

IĊ-CHAIRPERSON: Nimmaġina li taf kif isir in-negozju; huma jitolbu għaxra u inti tagħtihom tlieta, imbagħad...  

DR GAVIN GULIA: Jien ma kontx involut f’dawk in-negozjati. 

IĊ-CHAIRPERSON: In-negozjati min għamilhom? 

DR GAVIN GULIA: Li naf żgur, għax rajt id-depożizzjonijiet tagħhom, huwa li kien hemm abbokkament...  

IĊ-CHAIRPERSON: Dr Gulia, min dawk li xehedu hawnhekk kważi kulħadd jitfa’ fuq l-ieħor, ma tantx ħarġet ċara din! 

DR GAVIN GULIA: Sur President, at the end of the day jien nara x’kien l-iskop fil-bidu u naf li kien hemm intiża bejn l-MTA u s-CEO tal-NAC, jiġifieri Paul Bugeja u Josephine Farrugia. Naf ukoll li kien hemm l-involviment ta’ Leslie Vella li ntalab jibgħat templates ta’ agreements lil Josephine Farrugia, u allura hemm ċerta loġika f’dak il-każ, u kienu qegħdin jippilotaw huma. 

ONOR. CHRIS SAID: Imma Josephine Farrugia mhux hekk qalet. 

DR GAVIN GULIA: Mela għedli x’qalet forsi mmissjajt xi ħaġa. 

ONOR. CHRIS SAID: Josephine Farrugia xehdet bil-ġurament u qalet li dan il-kuntratt ma kienet ratu qatt. Issa inti qed tgħidilna li Leslie Vella… Hi qalet li hi kienet involuta biss għax talbuha parir. X’kienu l-kundizzjonijiet li ġew diskussi...

DR GAVIN GULIA: Iva naf li qalet hekk, imma jien...

ONOR. CHRIS SAID: Imma issa tiġi inti u tgħidilna li Josephine Farrugia talbet template lil Leslie Vella, li dawn l-affarijiet... Lil Josephine Farrugia staqsejniha kemm-il darba x’kien l-involviment tagħha, u hi baqgħet tgħid li just tat parir. Meta staqsejniha kenitx taf x’kienu se jkunu l-kundizzjonijiet, qaltilna li le, ma ndaħlitx u lanqas...

DR GAVIN GULIA: Jien m’għandix dubju mill-integrità u l-professjonalità tas-Sur Paul Bugeja u tas-Sur Leslie Vella, li huma nies tal-MTA, u lanqas m’għandi għalfejn niddubita lil Josephine Farrugia.  Jien, wara kollox Chairman tal-MTA, u li nista’ ngħid hu li Paul Bugeja kien qalli bih, jiġifieri mhux qam filgħodu u qalli biex niffirma.  Konna nafu x’inhu l-kunċett, konna nafu li kien hemm Josephine Farrugia li kienet involuta min-naħa tal-NAC. Ma rridx noqgħod nirrepeti imma dik hija l-informazzjoni li għandi.

IĊ-CHAIRPERSON: Però, Dr Gulia, inti tifhem li hemm tliet stadji f’każijiet bħal dawn; hemm l-istadju li titwieled l-idea, hemm l-istadju tan-negozjati, imbagħad hemm l-istadju li tiftiehem u tpoġġi dak li tkun innegozjajt in writing.  Mela rigward kif twieldet l-idea inti qed tgħidilna li...

ONOR. CHRIS SAID: ...ma tafx.

DR GAVIN GULIA: Le, mhux ma nafx.

IĊ-CHAIRPERSON: Li bdiet fil-Ministeru. 

DR GAVIN GULIA: Jien qed ngħid li kellimni l-ewwel darba Paul Bugeja, però qalli wkoll li kien hemm Josephine Farrugia. Ħalli nagħmlu daqsxejn distinzjoni. Naf fejn trid tasal, għax jien darba kont fuq dik in-naħa tal-Mejda, but I can rise above it. Qed nirriferi anke għall-Membri tan-naħa tal-Gvern. Ħalli nkunu ċari.  F’ministeru jkun hemm is-segretarjat tal-Ministru – Onor. Said, inti kont Ministru u dan tafu – ikun hemm l-uffiċċju tas-segretarju permanenti, imbagħad ikun hemm nies oħrajn li forsi ma jkunux allaċċjati as such mal-ministeru, imma jkunu housed hemmhekk. Issa lil Josephine Farrugia jew ma sabulhiex post, jew poġġewha hemmhekk fil-ministeru, la l-aġenzija taqa’ taħt il-ministeru. Allura meta qed nirriferi għal ministeru, qed nirriferi għal Josephine Farrugia being the CEO of NAC. Jien naf li qiegħed hawnhekk nixhed bil-ġurament, jien avukat bħalkom, u qed inkun korrett f’dak li qed ngħid. Ma rridx li taħsbu li jien qiegħed nipprova...

ONOR. CHRIS SAID: Jiġifieri inti bil-ġurament qed tgħid li Josephine Farrugia talbet template lil Leslie Vella.

DR GAVIN GULIA: Le, dik ma nistax ngħidha bil-ġurament, għax ma nafx kienx Paul Bugeja jew Josephine Farrugia. Li nista’ ngħid bil-ġurament huwa li Leslie Vella bagħat template lil Josephine Farrugia.

IĊ-CHAIRPERSON: It-template ġiet lejn l-aħħar. Fil-kuntratt hemm it-terms and conditions. Min innegozja l-€1.5 miljun... (Interruzzjonijiet) 

ONOR. GLENN BEDINGFIELD:  Inti kont privy għall-informazzjoni waqt in-negozjar?

IĊ-CHAIRPERSON:  Xi ħadd innegozja għax dawn se joħorġu mill-kitty tagħkom.

DR GAVIN GULIA: L-MTA dejjem tinnegozja. 

IĊ-CHAIRPERSON: Min poġġa ma’ VistaJet?

DR GAVIN GULIA: Fejn ikun hemm MML dejjem tippilota l-MTA.

IĊ-CHAIRPERSON: Issa jien qed nistaqsi:  Min poġġa ma’ VistaJet, u qal li jaqbel mal-€1.5 miljun, jew li huma too much, jew fuq it-terms of payment? 

DR GAVIN GULIA: Dik hija xi ħaġa li jien ma nistax nagħmilha.

IĊ-CHAIRPERSON: Tħallas €1.5 miljun minn qabel għal marketing li għad irid isir!

DR GAVIN GULIA: Dik jien ma nistax nagħmilha, għax jien non-executive Chairman. 

IĊ-CHAIRPERSON: M’iniex qed ngħid li għamiltha inti. Imma min għamilha?

ONOR. CHRIS SAID: Jiġifieri inti m’għamilthiex.

DR GAVIN GULIA: Le, m’għamilthiex.

IĊ-CHAIRPERSON: Min poġġa bilqiegħda ma’ dawn l-imberkin? Jekk poġġa xi ħadd bil-qiegħda magħhom!
DR GAVIN GULIA: Fuq informazzjoni li ngħatatli, kien hemm Paul Bugeja, Leslie Vella, u Josephine Farrugia, f’dawk ir-rwoli rispettivi u azzjonijiet li għamlu.

IĊ-CHAIRPERSON: Però nimmaġina li poġġew bil-qiegħda ma’ rappreżentanti ta’ VistaJet.

DR GAVIN GULIA: Bil-ġurament ma nistax nassumi, imma nista’ ngħid biss dak li jirriżultali bħala fatt.

ONOR. CHRIS SAID: Fl-Awtorità hemm emails jew korrispondenza ma’ VistaJet li juru t-trattattivi li kienu għaddejjin fuq dan il-kuntratt?

DR GAVIN GULIA: Bejn min?

ONOR. CHRIS SAID: Bejn rappreżentanti tal-Awtorità u VistaJet.

DR GAVIN GULIA: Dwar dak trid tistaqsi lill-executives. Jekk kien hemm, jew Paul Bugeja jew Leslie Vella. Jekk Leslie Vella bagħtilha t-template, bilfors li għaddihulha...

ONOR. CHRIS SAID: Jiġifieri ġie quddiemek kuntratt biex tiffirmah u ma tafx, jew m’għandekx idea min...

DR GAVIN GULIA: Le, jiena bagħtuhuli qabel u rajtu. Għedtilkom li kellimni Paul Bugeja u jien staqtejtu jekk dak kienx jidħol fl-iskop ġenerali li konna qegħdin nitkellmu dwaru.

IĊ-CHAIRPERSON: Jiġifieri inti m’għorkitekx għajnejk...

DR GAVIN GULIA: Għax hawn xi żbalji?

IĊ-CHAIRPERSON: Żbalji hemm kemm trid, imma issa niġu għalihom! M’għorkitekx għajnejk li tħallas €1.5 miljun bil-quddiem?

DR GAVIN GULIA: Jista’ jkun hemm prepayments, pereżempju, li...

IĊ-CHAIRPERSON: Le, dan mhux prepayment, imma full payment.

ONOR. CHRIS SAID: Le, dawn full payments bil-quddiem. (Interruzzjonijiet) Ħalli nagħmlu distinzjoni; se nagħmel każ ipotetiku. Fuq marketing jitħallsu u jkun... Imma minħabba branding jista’ jkun li kien hemm dak il-ftehim. (Interruzzjonijiet)  Le, lanqas xejn ma togħrokni għajni għax... 

ONOR. GLENN BEDINGFIELD: It-templates l-oħra tal-kuntratti kollha jitħallsu bil-quddiem?

IĊ-CHAIRPERSON: Tal-kirjiet, le, l-ebda waħda.

DR GAVIN GULIA: Jekk tagħtuni l-opportunità nkun nista’ niċċekkjalkom.

ONOR. CHRIS SAID: Għedilna jekk l-Awtorità għandhiex kuntratti oħra fejn tħallas 100% bil-quddiem.

DR GAVIN GULIA: Mhux 100%.

ONOR. CHRIS SAID: Iva, 100%!

DR GAVIN GULIA: Il-ftehim għal €4.5 miljun fuq tliet snin, u dik il-biċċa tranche tħallset bil-quddiem.

IĊ-CHAIRPERSON: Le, mhux tranche. Ħu paċenzja, dan huwa kuntratt sena b’sena...

DR GAVIN GULIA: Tliet tranches.

IĊ-CHAIRPERSON: ...però fil-bidu ta’ kull sena kellhom jiġu ppreżentati marketing plan u financial plan. Dawn ma sarux, u nonostante li ma sarux...

DR GAVIN GULIA: Imbagħad saru t-tieni darba. 

IĊ-CHAIRPERSON:  Dan huwa kuntratt fuq tliet snin u fih, għall-ewwel sena, kellu schedule ta’ nofs paġna li fiha mniżżel x’suppost kellhom jagħmlu. Ftehemna li se nħallsuhom kull tliet xhur u effettivament dik il-klawsola nkissret għax hemm haphazard payments. Imbagħad l-istess kuntratt jgħid li fil-bidu ta’ kull sena kellhom jitlestew marketing plan u financial plan, u mal-preżentazzjoni ta’ dawn il-plans kellkom terminu biex tinnegozjaw dawk il-plans għoġbukomx jew le, jekk ma jogħġbukomx kellkom dritt tagħmlu oġġezzjonijiet, imma minn dan jirriżulta li ma sar xejn ħlief li tajnihom il-pagament ta’ €1.5 miljun.

DR GAVIN GULIA: Jien nerġa’ nirriferik għax-xhieda ta’ Paul Bugeja u Leslie Vella, u nerġa’ ngħid li jien, bħala non executive Chairman...

IĊ-CHAIRPERSON: Jiġifieri mhijiex responsabilità tiegħek li tara dawn l-affarijiet.  Mela ta’ min hi r-responsabilità?

DR GAVIN GULIA: Mhux mhijiex ir-responsabilità tiegħi, imma ma sarux in-negozjati miegħi, u hemm l-ispjega. Jien naf x’qed tipprova tgħid. Inti qed tistaqsi kif dan kuntratt sar ma’ MML u jien m’iniex fin-negozjati. Mhux dan li qiegħed tgħidli? Ejjew nitkellmu ċar! Kull Chairman li kien hemm ta’ MML, fid-dealings tagħhom mal-MTV, qatt ma kienu nvoluti fin-negozjati, għax ikun il-managment tal-MTA li jkun involut fin-negozjati. 

IĊ-CHAIRPERSON: Hekk hu. Nimmaġina!

DR GAVIN GULIA: Appuntu. Għalhekk hija SPV.

IĊ-CHAIRPERSON: Jien qed ngħid li bħala fatt għandna sitwazzjoni fejn jitħallsu €1.5 miljun mingħajr marketing plan, mingħajr financial plan, therefore in breach of contract, fil-bidu tas-sena, and with no audit. Meta staqsejna lis-Sur Leslie Vella kważi qalilna li kien ikun aħjar kieku sar.

DR GAVIN GULIA: Dik hija l-opinjoni tiegħu bħala executive. Jien ili seba’ snin bħala non executive Chairman tal-MTA u naħseb li llum naf aħjar milli kont naf seba’ snin ilu; nifhem ftit fit-turiżmu.  M’iniex manager, imma nifhem fit-turiżmu, u meta naf li persuna bħal Leslie Vella, li ilu 37 sena jaħdem l-MTA u jgawdi r-rispett ta’ kulħadd, speċjalment fis-settur tal-airlines bħala strateġija, kif ukoll qiegħed fil-bord tal-MTA, jaf b’dan l-arranġament, jien ma niddubitahx. U mingħajr ma taħseb li qed inkun insolenti jew xi ħaġa hekk, ngħid li nippreferi nieħu l-parir...

IĊ-CHAIRPERSON: Jiena lanqas irrid nibda nwaħħal fis-Sur Leslie Vella.

DR GAVIN GULIA: ...u nsegwi l-insenjament ta’ xi ħadd bħal Leslie Vella milli ta’ ħaddieħor.

ONOR. CHRIS SAID: Jiġifieri l-parir fuq dan il-kuntratt tahulek Leslie Vella.

DR GAVIN GULIA: Le, mhux tahuli Leslie Vella, imma naf x’azzjonijiet saru.

ONOR. CHRIS SAID: Mela la taf x’azzjonijiet saru, taf min...

DR GAVIN GULIA: Le, l-azzjonijiet kif spjegawhom Paul Bugeja... 

ONOR. GLENN BEDINGFIELD:  Qabel issemmi isem mhux se jieqfu!

DR GAVIN GULIA:  B’daqshekk ma fiha xejn. Semmejthom kollha l-ismijiet; kien hemm Paul Bugeja, kien hemm Josephine Farrugia, u kien hemm Leslie Vella in their respective roles.

ONOR. GLENN BEDINGFIELD:  Għax se noqogħdu nagħqdu...  Ilna nofs siegħa fuq l-istess  ħaġa!

DR GAVIN GULIA:   Milli jidher, Leslie Vella kellu a more active role in the second year milli in the first year. Kif xehed huwa stess, u m’iniex se mmerih, għadda t-templates lil Josephine Farrugia...

IĊ-CHAIRPERSON: Allura m’intix f’pożizzjoni tgħidilna min innegozja in-nitty gritty.

DR GAVIN GULIA: Jien żgur ma nnegozjajtx.

IĊ-CHAIRPERSON: Inti żgur ma nnegozjajtx, u ma tafx lanqas min innegozja n-nitty gritty ta’ kemm, kif u come.

DR GAVIN GULIA: Ma nistax ngħid.

IĊ-CHAIRPERSON:  Però ġie ffirmat dan il-kuntratt. Tiftakar jekk kenux ġew il-partijiet biex jiffirmaw dan il-kuntratt?

DR GAVIN GULIA: Le, dan iffirmajtu jien, jew kien diġà ffirmat u ġie għandi, imbagħad iffirmajtu jien u ntbagħat... Kif isir dejjem bil-kuntratti kollha li tagħmel l-MTA.
IĊ-CHAIRPERSON: Ħlief li meta ġie ffirmat kuntratt ieħor li m’għandu x’jaqsam xejn ma’ VistaJet u operazzjoni oħra.

DR GAVIN GULIA: Le, ippermettili. Jien iffirmajt dan il-kuntratt bħalma jiġu ffirmati agreements oħrajn – għax kien hemm żmien fejn kont executive chairman u allura kien jispetta lili li niffirma –...

IĊ-CHAIRPERSON: Jiġifieri lanqas qatt ma ltqajt ma’ dawn l-imberkin.

DR GAVIN GULIA: Le.

IĊ-CHAIRPERSON: Jiġifieri inti, bħala Chairman tal-MTA, lanqas taf ma’ min...

DR GAVIN GULIA: Le, imma mhijiex ħaġa normali. Meta kont Executive Chairman konna, pereżempju, nagħmlu deal ma’ Joseph Borg Ltd. fuq xi prodott jew fuq marketing, eċċ., u jibagħtuli l-kuntratt.  Tant kemm isiru kuntratti fl-MTA li dik hija l-prassi; punto e basta! We are not re-inventing the wheel u wisq probabbli, awtoritajiet oħajn jagħmlu l-istess. Naħseb li bħala persuni ta’ ċerta integrità – u jien għandi rispett lejkom – u anke bħala persuni, bħall-Onor. Said, li kien Ministru, tafu li l-affarijiet isiru hekk! 

IĊ-CHAIRPERSON: Jiġifieri bħala fatt, qatt ma ltqajt ma’...

DR GAVIN GULIA: Le, ma ltqajtx.

IĊ-CHAIRPERSON: Qabel iffirmajt dan il-kuntratt iddiskutejt il-kontenut?

DR GAVIN GULIA: Ma’ Paul Bugeja. Kelli l-informazzjoni...

ONOR. CHRIS SAID: Imma lil Paul Bugeja staqsejtu jekk għandkomx flus fil-baġit biex tkopru...?

DR GAVIN GULIA: Kien hemm intendiment mill-Ministeru għall-Finanzi, li kont naf bih, li l-fondi kienu ġejjin.

ONOR. CHRIS SAID: Dan l-intendiment kien bil-miktub?

DR GAVIN GULIA: Ma niftakarx, imma nista’ niċċekkjalek.
ONOR. CHRIS SAID: Tista’ tibgħatilna dan l-intendiment tal-Ministeru għall-Finanzi?  Għax il-Ministeru għall-Finanzi mhuwiex se jagħtik dan l-intendiment fuq €4.5 miljun b’telefonata.  Mhux hekk?

DR GAVIN GULIA: Iva, issa qed niftakar...  Naturalment kont tgħallimt, waqt li kont qiegħed fir-role ta’ executive chairman fl-2008, li jiġi ppreżentant business plan lill-Ministeru għall-Finanzi, fejn wieħed imur għandhom u jiddiskutih hemmhekk. Il-business plan ma jkunx għal VistaJet biss, imma għal kollox. 

IĊ-CHAIRPERSON: This was above budget, jiġifieri l-Awtorità kellha baġit ta’...

DR GAVIN GULIA: Il-finanzjament ġie l-ewwel darba.

IĊ-CHAIRPERSON: Però ma kienx ippjanat, jiġifieri dawn il-flus...

DR GAVIN GULIA: Imma mhijiex xi ħaġa ta’ barra minn hawn! Jien naf min minn hawnhekk – mhux qiegħed fuq din il-mejda –...  Mhijiex xi ħaġa abnormal li jkollok subvention...  Ejjew nitkellmu ċar.  Ikollna business plan u lill-Ministeru għall-Finanzi nitolbuh, pereżempju, €100 miljun, imbagħad jiġi l-baġit u ssib li l-Ministeru għall-Finanzi tak inqas.  Naturalment inti jkollok ċerti committments u allura tkun trid tara x’se tagħmel, però mbagħad dejjem ikun hemm affjetament fejn titlob additional funding, u l-additional funding jiġi. U għalhekk jien għandi fiduċja fil-Ministeru għall-Finanzi li l-fondi jiġu.

IĊ-CHAIRPERSON: Dan il-kuntratt ġie ffirmat fil-bidu tas-sena 2016. Korrett?

DR GAVIN GULIA: Iva.

ONOR. CHRIS SAID: Ma naħsibx li dan il-kuntratt ġie diskuss, jew kien hemm it-trattattivi fuqu u ngħalaq f’ġimgħa. Kien ilu maħsub. 

DR GAVIN GULIA: Peress li l-kuntratt sar fis-16 ta’ Jannar 2016, allura ma naħsibx li sar f’xahar. Jien m’għandix amment...

ONOR. GLENN BEDINGFIELD: Imma din hija informazzjoni li tafha inti?

DR GAVIN GULIA: Qed nassumi.  Għedtilkom li Paul Bugeja kien kellimni.

ONOR. CHRIS SAID: Fil-business plan li inti u Paul Bugeja u n-nies tiegħek tal-Awtorità...

DR GAVIN GULIA: Jiena le.

ONOR. CHRIS SAID: ...ippreparajtu għall-2016, jiġifieri xahrejn qabel iffirmajtu dan il-kuntratt, u li bgħattu lill-Ministeru għall-Finanzi, dan il-kuntratt kien inkluż?

DR GAVIN GULIA: Ma nistax ngħidlek għax dak iż-żmien ma kontx executive chairman, però nista’ niċċekkjalek.

ONOR. CHRIS SAID: It-talba biex jiġu l-flus mill-Finanzi min għamilha?

DR GAVIN GULIA: L-executive chairman ikun għamilha.

ONOR. CHRIS SAID: Imbagħad sussegwentement, fis-snin ta’ wara...

DR GAVIN GULIA: Fis-snin ta’ wara, peress li ma ġiex il-funding...

ONOR. CHRIS SAID: X’jiġifieri ma ġiex il-funding?

DR GAVIN GULIA: Imbagħad titlob additional funding għaliha. Din diġà ħarġet minn xhieda li ngħatat qabel.

ONOR. CHRIS SAID: Mela inti, f’sena minnhom kont executive chairman, u apparti li ffirmajt il-kuntratt bħala r-rappreżentant ta’ MML...

DR GAVIN GULIA: Imbagħad sirt executive chairman fl-2018.

ONOR. CHRIS SAID: ...iffirmajt ukoll biex joħroġ il-pagament ta’ €1.5 miljun.

DR GAVIN GULIA: Iva. Tlabna l-fondi għalihom.

ONOR. CHRIS SAID: Le, mhux tlabt il-fondi għalihom, imma ffirmajt il-pagament. Għandna l-invoice hawnhekk quddiemna.

DR GAVIN GULIA: Tista’ turihieli ftit, please? Imma xorta nitolbu l-fondi. 

IĊ-CHAIRPERSON: Din hija invoice maħruġa minn VistaJet Ltd., datata 23 ta’ Marzu 2018, imbagħad hemm Payment Authorisation Form tal-MTA datata 22 ta’ Marzu 2018, jiġifieri l-authorisation form hija datata qabel ħarġet l-invoice. Kien hemm skop fih dan il-kuntratt! Jiġifieri hawnhekk hawn invoice ta’ VistaJet datata 23 ta’ Marzu, però l-awtorizzazzjoni għall-ħlas ta’ €1.5 miljun hija datata 22 ta’ Marzu!

ONOR. CHRIS SAID: Ġurnata qabel ma ħarġet l-invoice!

DR GAVIN GULIA: Bir-rispett kollu, din mhijiex il-firma tiegħi.

ONOR. CHRIS SAID: Paul Bugeja qal li hija l-firma tiegħek.

DR GAVIN GULIA: Le, definitively not!

ONOR. CHRIS SAID:  Ta’ min hi? Sal-lum kulħadd qal li hija l-firma tiegħek. 

ONOR. GLENN BEDINGFIELD: Jimporta nara ftit?

DR GAVIN GULIA: Assolutament, le! Jekk trid nista’ nurik il-firma tiegħi. Dik mhijiex il-firma tiegħi. 

ONOR. CHRIS SAID: Taf ta’ min hi?

DR GAVIN GULIA: Ma nistax naraha sew għax hija faded. Imma mhijiex tiegħi.

IĊ-CHAIRPERSON: Jekk mhijiex tiegħek, mhijiex tiegħek. Però naqblu li l-2018 inti kont is-CEO.

DR GAVIN GULIA: Iva.

IĊ-CHAIRPERSON: Ma tarahiex daqsxejn stramba li jkollok invoice datata 23 ta’ Marzu, u l-authorisation to pay €1.5 miljun hija datata 22 ta’ Marzu?

ONOR. GLENN BEDINGFIELD: Jiġifieri l-authorisation intalbet.

DR GAVIN GULIA: Jista’ jkun li għamlu l-authorisation form...

IĊ-CHAIRPERSON: Qisha koordinata.

DR GAVIN GULIA: Meta inti tiffirma l-payment authorisation form, il-payment ma jitlaqx mill-ewwel.

IĊ-CHAIRPERSON: Imma tal-inqas tħallih jitlobulek! 

DR GAVIN GULIA: Wisq probabbli kienu qegħdin jistennewh...

ONOR. GLENN BEDINGFIELD: Imma dan mhux għax taf inti, Dr Gulia.

ONOR. CHRIS SAID: Imma mbagħad fuq għandek “invoice date: 8th February”, meta l-invoice ta’ VistaJet hija datata 23 ta’ Marzu. Hawnhekk qegħdin nitkellmu fuq pagament ta’ €1.5 miljun, mhux fuq pagament ta’ €10!

DR GAVIN GULIA: Din mhijiex il-firma tiegħi. Hawnhekk hawn “Prepayment for 2018 as per agreement”.

ONOR. CHRIS SAID: Fuq id-dati qed inkellmek jien.

IĊ-CHAIRPERSON: Toħroġ invoice fit-23 ta’ Marzu 2018 għal €1.5 miljun, fit-22 ta’ Marzu 2018, jiġifieri lejliet, toħroġ payment authorisation form, u f’din il-payment authorisation form issir riferenza għal invoice datata 8 ta’ Frar 2018. Dr Gulia, jien nifhem li inti ma tafx id-dettall...

DR GAVIN GULIA: Bilfors li hemm spjegazzjoni. Li tidħol invoice wara li tkun iffirmata l-payment authorisation form...  Imma inti trid tara d-data meta fil-fatt ikun sar il-pagament. Dan online payment sar, mhux ċekk.

IĊ-CHAIRPERSON: Tista’ allura, jekk jogħġbok, tgħidilna d-dettalji ta’ meta effettivament saru l-pagamenti?

DR GAVIN GULIA: Għandkom photocopy ftit aħjar minn din ħalli nagħraf il-firma?

IĊ-CHAIRPERSON: Dawn huma dokumenti li ppreżentajtulna intom.

DR GAVIN GULIA: Skużani, ma ppreżentajthomx jien.

IĊ-CHAIRPERSON: Ma ġara xejn.  Nimmaġina li l-oriġinali qiegħda għand l-Awtorità.

DR GAVIN GULIA: Nista’ nżomm din il-kopja, jew forsi tagħtuni kopja oħra?

IĊ-CHAIRPERSON: Dawn id-dokumenti qegħdin kollha fuq il-website, però jekk trid kopja, mhijiex problema.

DR GAVIN GULIA: Ħalli tkun f’idejja, ma noqgħodx infittex.

IĊ-CHAIRPERSON: Li qed nipprova ngħidlek huwa li dawn huma dokumenti li ġew esebiti fi stadju bikri ta’ dawn il-proċeduri.

DR GAVIN GULIA: Yes, I imagine. Jien xtaqt kopja biex nagħraf il-firma u nkun nista’ nintraċċa.

IĊ-CHAIRPERSON: Jien naħseb li l-firma hija tas-Sur Vella.

DR GAVIN GULIA: Hu ppreżentaha?

ONOR. CHRIS SAID: Le, mhux hu ppreżentaha.

IĊ-CHAIRPERSON: Jien su due piedi ngħid li l-ewwel waħda hija ffirmata mis-Sinj. Josephine Farrugia, it-tieni waħda hija ffirmata mis-Sur Bugeja u t-tielet waħda hija ffirmata mis-Sur Leslie Vella.

ONOR. CHRIS SAID: L-ewwel tnejn huma ffirmati mis-Sinj. Josephine Farrugia. Kif Josephine Farrugia ffirmat authorisation forms tal-MTA meta qegħdin naqblu li ma kellha x’taqsam xejn mal-Awtorità?

DR GAVIN GULIA: Dik hija prerograttiva tal-eżekuttiv. Ngħidlek is-sewwa s-soltu jiffirmaw is-CEO u...

ONOR. CHRIS SAID: X’inhi l-prerogattiva tal-eżekuttiv? Li jistgħu jqabbdu lili niffirma invoice?

DR GAVIN GULIA: Isiru delegi.

ONOR. CHRIS SAID: Imma delega ssir bil-miktub.  Mhux hekk?

DR GAVIN GULIA: Delega tista’ tkun preżunta wkoll, imma m’iniex qed ngħidlek li sar hekk. Ħalli nagħmel distinzjoni; jien qiegħed nieħu dan il-ġurament fuq il-prattika li jista’ jkun hemm id-delegi, però fuq dak il-każ partikolari, ma nafx.

ONOR. CHRIS SAID: Imma għalik, bħala Chairman tal-MTA, huwa aċċettabbli li uffiċjal li m’għandha x’taqsam xejn mal-MTA tiffirma authorisation forms biex isiru pagamenti ta’ kważi €400,000 u €500,000?

DR GAVIN GULIA: Mhijiex kwestjoni ta’ jekk hijiex aċċettabbli. Irid ikun hemm spjegazzjoni.

ONOR. GLENN BEDINGFIELD: Dr Gulia, meta kien hawn is-Sinj. Farrugia kienet qalet li dak id-dokument kien intuża bħala talba lill-Ministeru għall-Finanzi. Tista’ tikkonferma dan? Taf jekk kienx hekk? Ġieli saret dik il-prassi?

DR GAVIN GULIA: Li kien qed jintalab funding, nista’ nikkonferma. Jekk kienx għal dak l-iskop li ffirmat hija, ma nistax ngħid. 

ONOR. GLENN BEDINGFIELD: U ma tistax tgħid għax ma tafx. 

DR GAVIN GULIA: Għax ma nafx. Naħseb li iktar milli jien, irid inwieġeb dik il-mistoqsija l-kap eżekuttiv ta’ dak iż-żmien.

ONOR. CHRIS SAID: Dan id-dokument, bil-letterhead tal-MTA u bit-titlu “Payment Authorisation Form”, għalik huwa dokument biex imur għand il-Finanzi għal fondi addizjonali?

DR GAVIN GULIA: Iva. Payment Authorisation Form. 

ONOR. CHRIS SAID: Erġa’ spjegalna daqsxejn x’inhu dan. Jiġifieri għalik dak dokument biex imur għand il-Finanzi għal fondi addizzjonali u mhux biex joħroġ...

DR GAVIN GULIA: Le, skużani, biex isir pagament. Ma fhimtekx. 

ONOR. CHRIS SAID: Josephine Farrugia qaltilna għal darba, darbtejn, tlieta, erbgħa, ħamsa, li dak id-dokument kien biex...

DR GAVIN GULIA: Bil-ġurament ngħid li dak huwa ntiż biex isir pagament.

ONOR. CHRIS SAID: Jiġifieri dik l-authorisation form m’għandha x’taqsam xejn ma’ talba lill-Finanzi għal fondi addizzjonali.

DR GAVIN GULIA: Le, jekk imbagħad kienx intiż – jien ma nafx x’kellhom f’moħħhom – għal skopijiet ta’ funding, hija kwestjoni oħra. Jien ma kontx naġixxi b’dan il-mod.

ONOR. CHRIS SAID: Jiġifieri dan huwa biex joħroġ pagament.

DR GAVIN GULIA: Iva, mill-MTA. U jista’ jkun hemm delegi għalihom.

IĊ-CHAIRPERSON: U qed nifhem li se jkollna din il-famuża delega tal-bord li suppost hemm.

DR GAVIN GULIA: M’għandix problema. Ngħaddihielkom mill-iktar fis.

ONOR. CHRIS SAID: Aktar kmieni diġà qbilna li se tibagħtilna l-istruzzjonijiet tal-bord dwar it-threshold tal-pagamenti.

DR GAVIN GULIA: Iva, nibgħathomlkom.

ONOR. CHRIS SAID: Issa qegħdin nitolbuk ukoll id-delega li ngħatat Josephine Farrugia biex tiffirma l-pagamenti...

DR GAVIN GULIA: Le, dwar dik qed ngħid li qed nassumi, jiġifieri m’iniex ċert.

ONOR. CHRIS SAID: Se tfittixha u jekk ma tirriżultax, ma tirriżultax. Imma għalik huwa aċċettabbli li xi ħadd li m’għandu x’jaqsam xejn mal-MTA...?

DR GAVIN GULIA: M’iniex se ngħidlek jekk hijiex aċċettabbli jew le. Jien ma nħobb inwaqqa’ lil ħadd għax jista’ jkun hemm raġunijiet diversi. Li nista’ ngħid huwa li jien ma kontx naġixxi hekk.

ONOR. CHRIS SAID: Mela se tara jekk hemmx delega u jekk m’hemmx delega x’kienu r-raġunijiet għalfejn iffirmat Josephine Farrugia.

DR GAVIN GULIA: Ċertament, dejjem jekk nista’ nwieġeb jien; fil-kas ngħidilkom min jista’ iwieġeb, u jiġi jwieġeb hu.

ONOR. KRISTY DEBONO: Dr Gulia, inti ġustament qed tgħid li ma kontx taġixxi hekk. Mela kif kont taġixxi? Kif kellha tkun il-proċedura?

DR GAVIN GULIA: Kont niffirma jien bħala Kap Eżekuttiv.

IĊ-CHAIRPERSON: Jekk qed nifhem sew, mill-invoices kollha li għandna, Paul Bugeja ffirma ta’ sena minnhom biss; l-oħrajn iffirmawhom is-Sur Leslie Vella u s-Sinj. Josephine Farrugia. F’ċirkostanzi normali dawn kellhom jiġu ffirmati kollha mis-CEO.

DR GAVIN GULIA: Le, mhux neċessarjament. Għalhekk irrid nara eżattament x’ġara. Jien taf kemm jiġu għandi payment authorisation forms...

IĊ-CHAIRPERSON: Hekk hu.

DR GAVIN GULIA: U nimmaġina Paul Bugeja l-istess. Apparti li d-diretturi jiffirmaw il-PL għax jieħdu r-responsabilità. 

IĊ-CHAIRPERSON: Ħalli niġu għall-kumitat. Inti s’issa tfaċċalek dan il-kuntratt u ffrimajtu. Bħala follow up għal dak li ġie ffirmat...

DR GAVIN GULIA: L-eżekuttiv.

IĊ-CHAIRPERSON: Allaħares iqum il-Prim Ministru filgħodu u jgħid li l-eżekuttiv kollox!

DR GAVIN GULIA: Hekk hu.  Ippilotata dejjem mill-MTA. The financial control of the SPV is in the hands of MTA. Dejjem hekk kienet, anke għall-MTV.

IĊ-CHAIRPERSON: Dr Gulia, bħala ċ-Chairman, ma jkollokx visibility – m’iniex qed ngħidlek tidħol fid-day-to-day – li tgħid li l-ammont ta’ €4.5 miljun...?

DR GAVIN GULIA: Jien moħħi mistrieħ li kien hemm l-eżekuttiv li kien qiegħed isegwi.
IĊ-CHAIRPERSON: U wara dak li smajt, inti moħħok mistrieħ li dak li kellu jsir, sar?

DR GAVIN GULIA: Iva. Jien smajt l-ispjega ta’ Leslie Vella u nassoċja ruħi ma’ dak li spjega huwa. Għandi wkoll id-dokumenti li esebixxa huwa u jien noqgħod fuq il-ġudizzju tiegħu. Wara kollox, minbarra li huwa direttur bħad-diretturi l-oħrajn, huwa wkoll chief, u jien noqgħod fuq il-parir tiegħu. 

IĊ-CHAIRPERSON: U inti għedt li kuntent li dak li kellu jsir, sar. Issa ħa mmur through l-obbligazzjonijiet li kellhom, u għidli x’sar minnhom.

DR GAVIN GULIA: Le, dwar dak staqsi lil Leslie Vella. M’intix se tieħu risposti mingħandi għax hemm direttur li huwa responsabbli għal dak ix-xogħol, kien responsabbli mill-verifiki, ippreżentalkom il-verifiki, u jien qed ngħid li naqbel ma’ dawk il-verifiki.

IĊ-CHAIRPERSON: Però, bir-rispett kollu, il-verifiki li tlabnih...

DR GAVIN GULIA: ...ma kenux sodisfaċenti għalikom.

IĊ-CHAIRPERSON: Mhux ma kenux sodisfaċenti, imma ma kenux minnhom. Jiġifieri inti, bħala fatt, li  m’hemmx marketing plan u financial plan...

DR GAVIN GULIA: Leslie Vella qal ċar u tond li ma kienx hemm għalfejn, u spjega għaliex ukoll.

IĊ-CHAIRPERSON: Imma inti ma tistax tħallas kuntratt minn fondi pubbliċi u tgħid li ddeċidejtu li mhux se jkun hemm financial plan u marketing plan, u tiġi hawnhekk u tgħid li toqgħod fuqu! Oqgħod fuqu kemm trid, imma issa trid tagħmel ġudizzju, mhux biex tikkundanna.  Li jkollok kuntratt li jgħid li għandu jkun hemm financial plan u marketing plan u ma jsirux u tgħidli li għax toqgħod fuq il-ġudizzju tiegħu...

DR GAVIN GULIA: Sur President, jien qiegħed hawn biex inwieġeb għall-fattti u mhux biex nesprimi opinjoni. 

IĊ-CHAIRPERSON: M’aħniex qegħdin nistaqsuk għal opinjoni, imma qed nistaqsuk jekk inti, fil-kwalità tiegħek ta’ Chairman, jekk... 

DR GAVIN GULIA:  Jiena nwieġeb għall-fatti.

IĊ-CHAIRPERSON:  Il-fatti stabbilixxejnihom: marketing u financial plan ma sarux, minkejja li hemm speċifikament li għandhom isiru. Bħala stat ta’ fatt ġie stabbilit ukoll li minkejja li ma kienx hemm marketing u financial plan, fil-bidu tas-sena ħallasna €1.5 miljun. Ġie stabbilit ukoll li fl-aħħar tas-sena ma jsirx audit ta’ x’sar u ma sarx, u ħallasnihom xorta. Issa jekk qed tgħidli li inti jidhirlek li Leslie Vella għamel tajjeb, allura... 

DR GAVIN GULIA: Leslie Vella spjega b’mod eżawrjenti kif għamel il-verifiki tiegħu, ibbażati fuq 37 sena esperjenza rrispettata ġewwa l-MTA u barra l-MTA. 

IĊ-CHAIRPERSON: M’għandix dubju minn dak li qed tgħid int.

DR GAVIN GULIA:  Imma l-mod kif qed isir il-line of questioning huwa li qed jiġi ddubitat il-persuna. U jien jiddispjaċini nara dan.

ONOR. GLENN BEDINGFIELD: Dr Gulia, max-xhieda kollha jagħmlu hekk, mhux miegħek biss.

IĊ-CHAIRPERSON: Dr Gulia hawnhekk assistejna għal diversi xhieda fejn wieħed jitfa’ fuq l-ieħor, fuq l-ieħor u fuq l-ieħor, u llum, in the hot seat... 

DR GAVIN GULIA:  Jien ma jien qed nitfa’ fuq ħadd.

IĊ-CHAIRPERSON:  Anzi, inti qed terfa’ ta’ kulħadd!

DR GAVIN GULIA: Le, mhux qed nerfa’ ta’ kulħadd...

IĊ-CHAIRPERSON: Issa jien qed ngħidlek:  Ladarba ddeċidejt li terfa’ ta’ kulħadd...

DR GAVIN GULIA: Le, mhux veru qed nerfa’ ta’ kulħadd.

IĊ-CHAIRPERSON: ...u forsi hekk għandu jkun, għax chairman hekk għandu jagħmel....

DR GAVIN GULIA: Jekk inti trid teħodha hekk bħala Chairman, li terfa’ għal kulħadd...  Jien Non Executive Chairman.

IĊ-CHAIRPERSON: Absolutely.  Mela lanqas inti ma terfagħha. Allura min jerfagħha din? Għax inti Non Executive Chairman, l-ieħor għax għandu esperjenza, l-oħra għax kienet fil-Ministeru u mhux fl-MTA...

ONOR. GLENN BEDINGFIELD: X’inhi l-mistoqsija, jekk jogħġbok?

IĊ-CHAIRPERSON: Min jerfa’ r-responsabilità għal dan li seħħ? Mhux biex nikkundannawh, imma forsi biex nistaqsuh! Mhux hekk!? Dawn l-affarijiet isiru min-nies!

DR GAVIN GULIA: Ħa nerġa’ nwieġeb il-mistoqsija bl-istess risposta li kont tajt qabel. MML hija SPV marbuta mal-MTA, ippilotata mill-MTA. L-azzjonijiet eżekuttivi, inkwantu qegħdin nitkellmu dwar MML, huma ppilotati mill-MTA. Għidtha darba, darbtejn, u jekk triduni nerġa’ ngħidha, nerġa’ ngħidha.

ONOR. CHRIS SAID: Ir-risposta tiegħek m’għandha x’taqsam xejn mal-mistoqsija li saret, però għandek kull dritt tirrispondi hekk.  Il-mistoqsija ma kenitx x’inhi MML. 

DR GAVIN GULIA: Intenni li ma naqbilx miegħek u nemmen li weġibtha fl-intier tagħha. 

ONOR. CHRIS SAID: Min semgħek induna mill-ewwel li dak li weġibt m’għandu x’jaqsam assolutament xejn ma’ dak li ġejt mistoqsi. Inti meta kont Executive Chairman?

DR GAVIN GULIA: Minn Marzu 2018 sa Diċembru 2019.

ONOR. CHRIS SAID: Jiġifieri meta sar l-aħħar pagament inti kont Executive Chairman.  Hux hekk?

DR GAVIN GULIA: Hekk hu.  Jimporta nara l-pagament? 

ONOR. CHRIS SAID:  Diġà urejnik fejn hemm id-dati li l-pagament ġie awtorizzat qabel ħarġet l-invoice. 
DR GAVIN GULIA: Diġà għedt li dwar din irrid nara ftit għax tidher il-firma ta’ xi ħadd...

ONOR. CHRIS SAID: Dan sar fiż-żmien li inti kont Executive Chairman. 

DR GAVIN GULIA: Milli jidher ma ġietx quddiemi. Irid ikun hemm xi tip ta’ spjega. Jekk tippermettuli – għax jien qiegħed bil-ġurament – niċċekkja ftit ħalli nara x’kienu ċ-ċirkostanzi.

ONOR. CHRIS SAID: Mela inti kont Executive Chairman għal disa’ mis-sena 2018 meta l-eżekuzzjoni tal-kuntratt kienet għadha għaddejja.  Fil-pagament għedt li ma dħaltx, allavolja kont Executive Chairman, għax dik mhijiex il-firma tiegħek.  Hux hekk?

DR GAVIN GULIA: Hekk hu.

ONOR. CHRIS SAID: Mela refagħha xi ħaddieħor u ma refagħhiex is-CEO.

DR GAVIN GULIA: Ippermettili ftit. Minkejja li ma ffirmajtx jien, xorta nassumi r-responsabilità għall-ħlas tagħha. Jekk qed taħseb li jiena se nitfa’ fuq xi ħaddieħor meta jien kont qiegħed fl-eżekuttiv, għandek żball. Minkejja li m’hawnx il-firma tiegħi, jiena nassumi r-responsabilità tagħha  għax kien hemm obbligazzjoni kuntrattwali li trid titħallas. 

ONOR. CHRIS SAID: Imma kien hemm ħafna obbligazzjonijiet kuntrattwali oħra. Mela inti qed tassumi r-responsabilità tagħha u qed tassumi r-responsabilità ta’ dan il-pagament, u allura trid tassumi wkoll ir-responsabilità li VistaJet ma żammewx mal-kuntratt li kellhom.

DR GAVIN GULIA: Ma naqbilx miegħek.

ONOR. CHRIS SAID: Ħalli naqralek. Kellu jiġi ppreżentat media plan for years 2 and 3.  Dan ġie ppreżentat fl-2018 meta inti kont Executive Chairman. 

DR GAVIN GULIA: Dan wieġeb għalih diġà Leslie Vella.

ONOR. CHRIS SAID: Le, imma jien lilek qed nistaqsi. Dr. Gulia, meta ma kontx Executive Chairman għedtilna għax ma kontx Executive Chairman...

DR GAVIN GULIA: Jekk jogħġbok tgħajjatx miegħi.

ONOR. CHRIS SAID: M’iniex qed ngħajjat miegħek. 

ONOR. ALEX MUSCAT: Naħseb li s’issa konna ċivili. 

ONOR. GLENN BEDINGFIELD: Qed tissaħħan l-arja. Meta ma jkunux qed jieħdu r-risposti li jridu tisħon ir-ras hawn! 

DR GAVIN GULIA: Jiena kont fuq dik in-naħa and I can rise above it.

IĊ-CHAIRPERSON: Dr Gulia, l-Onor. Said qed jistaqsik fuq meta kont Executive Chairman.

ONOR. CHRIS SAID: Meta kont Executive Chairman, għalkemm ma ffirmajtx inti, assumejt ir-responsabilità tal-pagament. Imma ma tistax tassumi r-responsabilità tal-pagament biss u ma tassumix ir-responsabilità li l-kuntratt...

DR GAVIN GULIA: Imma skont x’tifhem b’kuntratt.

ONOR. CHRIS SAID: Dak li hawn miktub! 

IĊ-CHAIRPERSON: Hemm xi kuntratt ieħor minbarra dan?

DR GAVIN GULIA: Le, dan huwa l-kuntratt.

ONOR. CHRIS SAID: Naqblu li skont dan il-kuntratt kellu jiġi ppreżentat media plan għall-years 2 and 3 tal-kuntratt?

DR GAVIN GULIA: Iva. 

ONOR. CHRIS SAID: Ġie ppreżentat għall-year 3?  Dik is-sena inti kont Executive Chairman.

DR GAVIN GULIA: Aħna għandna saffi ta’ poteri u funzjonijiet. Allaħares il-kuntratti niktibhom jiena, nagħmel media plan jiena... Bir-rispett kollu, il-mistoqsija hija unfair għall-aħħar u se ngħidlek għalfejn.

ONOR. CHRIS SAID: M’għandekx għalfejn tissaħħan inti issa!  Jien qed nistaqsik mhux jekk għamiltx il-media plan inti – m’iniex nippretendi li tagħmel il-media plan inti – imma qed nistaqsik jekk... Inti assumejt ir-responsabilità ta’ pagament ta’ €1.5 miljun, allura rajt jekk sarx dak li hemm imniżżel fil-kuntratt li għandu jsir?

DR GAVIN GULIA: Jiena rajt marketing plans, però ta’ liema sena qiegħed.... 

ONOR. CHRIS SAID: Tas-sena li kont inti Executive Chairman.

DR GAVIN GULIA: Niċċekkja u nara. Ngħid ukoll li l-media plan – u għalhekk għandna saffi ta’ poter – jagħmlu Leslie Vella, diġà xehed u qal ukoll għalfejn ma sarx.

IĊ-CHAIRPERSON: Hu qal li l-ġudizzju tiegħu...

DR GAVIN GULIA: Għandu dik l-opinjoni.

IĊ-CHAIRPERSON: Kien hemm xi mument fejn intom għedtu...

DR GAVIN GULIA: Dan huwa persuna li għandu 37 sena esperjenza fl-MTA u kien hemm min għadda ż-żmien bih.  Hija xi ħaġa li lili tweġġagħni li persuna li għandha 37 sena esperjenza fl-MTA ma jistax iħossu kunfidenti li fuq ġudizzju tiegħu jkollu relazzjoni ma’ airline, ma’ ditta or whatever, għax b’xi mod jew ieħor niddubitawh. Irrid ngħid li meta jien kont Shadow Minister għat-Turiżmu, qabel l-2013, Leslie Vella kien ir-right hand man tal-Onor. Mario de Marco li kien Ministru għat-Turiżmu. Jekk kont tara lill-Onor. Mario de Marco miexi fit-triq, kont tara lil Leslie Vella miexi miegħu because he was an adviser. 

IĊ-CHAIRPERSON: X’inhu l-argument? Jiġifieri kellna niddipartixxu minn kuntratt miktub u...

DR GAVIN GULIA: Assolutament le. Qed ngħid li bħalma l-Onor. Mario de Marco kellu fiduċja kbira fih, daqstant ieħor għandi jiena bħala Executive Chairman tal-MTA.  U dan jien ngħidu b’idejja fuq sidri u niddefendih totalment. Huwa ta dak il-parir u jien naqbel miegħu. Mela jien!?

IĊ-CHAIRPERSON: Onor. Gulia, hawnhekk għandna kuntratt, però minħabba li kellek fiduċja fis-Sur Vella,  inti ma deherlekx li kellu jkun hemm marketing plan u financial plan kif jistipula l-kuntratt.

ONOR. GLENN  BEDINGFIELD: Le, qal li ma deherlux li kellu jiddubita mill-kelma tiegħu.

IĊ-CHAIRPERSON: Imma s-Sur Vella qal li ma sarx. 

ONOR. GLENN BEDINGFIELD: Ejjew ma npoġġux kliem f’ħalq ix-xhud. Qal li kellu l-konfort tal-esperjenza tas-Sur Vella.

DR GAVIN GULIA: L-esperjenza li kien hemm diġà bejniethom...

IĊ-CHAIRPERSON: Però bħala fatt naqblu li ma sarx. 

DR GAVIN GULIA: Iva.  Mhux dak il-headline trid!? 

IĊ-CHAIRPERSON: Ma sarx il-marketing plan, ma sarx il-financial plan u...

ONOR. CHRIS SAID: Dr Gulia, m’intix qiegħed hawn biex tagħmel kummenti politiċi.

DR GAVIN GULIA: Imma jien hemm kont, jiġifieri I understand the mindset.

ONOR. CHRIS SAID: Nafu li kont hawnhekk, imma m’għadekx.

DR GAVIN GULIA: I understand the mindset. 

IĊ-CHAIRPERSON: Kompli, Onor. Said.

ONOR. CHRIS SAID: Inti qed tgħidilna li meta kont Executive Chairman tassumi r-responsabilità tal-pagament. Qatt dħalt fid-dettalji ta’ dan il-kuntratt kemm domt f’din il-kariga? 

DR GAVIN GULIA: Kien hemm Leslie Vella li kien qiegħed jarah, u mhux dan il-kuntratt biss, imma għal qualsiasi ħaġa li hemm fl-MTA hemm it-taqsima tal-marketing u għandna lil Carlo Micallef, Deputy CEO, li jieħu ħsieb dak id-dipartiment, u hemm id-dipartiment tal-product fejn hemm is-Sur Kevin Fsadni jieħu ħsiebu.  Lil dan il-persuni ngħollilhom il-kappell minn hawnhekk. Dawn huma diretturi, chiefs in their own right, with powers in decision making and with powers of signature as well. 

ONOR. CHRIS SAID: Kemm ilek Chairman inti, dan il-kuntratt qatt ġie diskuss fil-Bord tal-MTA? 

DR GAVIN GULIA: Le, qatt. Nista’ nispjega għalfejn? 

ONOR. CHRIS SAID: Għandek kull dritt tispjega.

DR GAVIN GULIA: Inkella inkunu qegħdin hawnhekk għall-headlines! L-istruttura tal-MTA hija tali li għandek a non-executive board and a management board, u dawn iż-żewġ bordijiet huma ben distinti u separati. Il-kuntratti ma jitilgħux quddiem il-bord li nippresjedi jiena.

ONOR. CHRIS SAID: U jinżammu Minuti taż-żewġ bordijiet? 

DR GAVIN GULIA: Iva, dażgur. 

ONOR. CHRIS SAID: Mela nitolbok iġġibilna l-Minuti tal-Management Board fejn ġie diskuss il-VistaJet contract. 

DR GAVIN GULIA: Il-Management Board huwa kkappeġġjat mill-Kap Eżekuttiv li għandu l-poteri jieħu deċiżjonijiet hu. 

ONOR. CHRIS SAID: Jiġifieri qed naqblu li dan il-kuntratt la tela’ quddiem il-Bord tal-MTA...

DR GAVIN GULIA: Ma nafx.  Dwar dak staqsi lil Paul Bugeja għax hu kien hemmhekk dak iż-żmien, mhux jien. 

ONOR. CHRIS SAID: Jien qed nistaqsik...

DR GAVIN GULIA: Fil-bord tiegħi ma telax għax għalxejn jitla’ għax dak huwa bord non-maniġerjali u ma tistax ittellagħlu affarijiet maniġerjali quddiemu għax ikun totalment out of remit. Aħna m’aħniex bħall-Awtorità tal-Ippjanar fejn għandek executive chairman u executive council. Aħna m’għandniex executive council.

ONOR. CHRIS SAID: Dr Gulia, m’għandekx għalfejn titbaqbaq ħafna. Aħna bl-Għawdxi ngħidu tissaħħan, jiġifieri tisħonx. 

ONOR. GLENN BEDINGFIELD: L-ewwel jagħtik il-ħatab, imbagħad jgħidlek tisħonx!

ONOR. CHRIS SAID: Qed tgħidilna li hemm Management Board. X’jissejjaħ eżatt?

DR GAVIN GULIA: Managers Meeting. 

ONOR. CHRIS SAID: Jinżammu Minuti tal-Managers Meeting? 

DR GAVIN GULIA: Nimmaġina li jinżammu għax hemm segretarja.

ONOR. CHRIS SAID: Inti kont ilek sentejn fuq dak il-bord.

DR GAVIN GULIA: Iva, imma ridt niftakar għax dak iż-żmien kelli żewġ bordijiet. 

ONOR. CHRIS SAID: Tista’ tfittex fil-Minuti ta’ dawk is-sentejn li inti kont fuq dan il-bord jekk qattx issemma dan il-kuntratt?

DR GAVIN GULIA: Nista’ ngħidlek minn issa stess li ma ssemmiex.

ONOR. CHRIS SAID: Jiġifieri f’sentejn la ssemma... 

DR GAVIN GULIA: Għax kien qiegħed fil-perjodu tal-eżekuzzjoni tiegħu. Mela noqogħdu nagħmlu  l-management boards biex noqogħdu naraw l-eluf ta’ kuntratti li għandha l-MTA u noqogħdu niċċekkjaw...! Għal dak hemm id-diretturi responsabbli.

ONOR. CHRIS SAID: Mela dak iż-żmien kien qiegħed fil-perjodu operattiv, imma qabel ġie diskuss fil-Management Board?

DR GAVIN GULIA: Dwar dak trid tistaqsi lis-CEO ta’ dak iż-żmien li kien is-Sur Paul Bugeja. 

ONOR. CHRIS SAID: Lanqas biss tela’ quddiem il-Management Board. 

DR GAVIN GULIA: Ma nafx, staqsu lilu. 

ONOR. CHRIS SAID: Fiż-żmien meta kont Executive Chairman inti, dan il-kuntratt skada. Naqblu?

DR GAVIN GULIA: Iva, fl-2018. 

ONOR. CHRIS SAID: Jiġifieri meta skada dan il-kuntratt inti kont Executive Chairman.  Naqblu?

DR GAVIN GULIA: Iva. 

ONOR. CHRIS SAID: Meta skada dan il-kuntratt ħadd ma ddiskuta dwar jekk intomx se terġgħu ġġedduh? Min ħa d-deċiżjoni...

DR GAVIN GULIA: Inti qed tirriferi għall-2019 u jien naf li hemm Ruling tal-Ispeaker li jgħid li l-accounts tal-2019 mhumiex... 

ONOR. CHRIS SAID: M’iniex qed nitkellem fuq accounts tal-2019. Qed nitkellem fuq l-2018.

DR GAVIN GULIA: Le, fl-2018 ma saritx diskussjoni.

ONOR. CHRIS SAID: Imma kien skada l-kuntratt.

DR GAVIN GULIA: Iva, kien skada l-kuntratt, bħalma jiskadu ħafna kuntratti oħra.

ONOR. CHRIS SAID: Min ħa d-deċiżjoni li ma jiġġeddidx? 

DR GAVIN GULIA: Mhux kwestjoni li jiġġedded jew ma jiġġeddidx, kien skada, punto e basta.

IĊ-CHAIRPERSON: Dehrilkom li m’għandkomx terġgħu tinnegozjaw kuntratt ieħor.

DR GAVIN GULIA: Kien skada u ma ġġeddidx.

ONOR. CHRIS SAID: Allura jekk kien kuntratt daqshekk tajjeb u tant ħadna benefiċċji minnu, lanqas biss iddiskutejtu jekk għandux jerġa’ jiġġedded? Ħallejtuh jiskadi...

DR GAVIN GULIA: Daqskemm hemm kuntratti li nagħmlu u jiskadu u daqshekk!

IĊ-CHAIRPERSON: Meta jiskadi kuntratt bħal dan isir post mortem fejn tgħidu...?

DR GAVIN GULIA: Iva, mela le. Naħseb li mid-dipartiment ta’ Leslie Vella nkunu nistgħu naraw naqra...

IĊ-CHAIRPERSON: Tgħidulna x’kien intqal?

DR GAVIN GULIA: Mela le!

ONOR. CHRIS SAID:  Ġie rapport quddiemek meta skada l-kuntratt – dak iż-żmien inti kont Executive Chairman – fejn ġie ssuġġerit lilek jekk kellkomx tinsewh jew terġgħu ġġedduh?

DR GAVIN GULIA: Meta jiskadi kuntratt ikun skada. 

IĊ-CHAIRPERSON: Il-mistoqsija hija jekk sarx post mortem u tiftakarx x’intqal.

DR GAVIN GULIA: Intom qegħdin tagħmlu dawn il-mistoqsijiet għax ma taqblux ma’ dan il-kuntratt. Jiġifieri jien qed nifhem li għandkom tant żelu li dan il-kuntratt jerġa’ jiġi renewed?

ONOR. CHRIS SAID: Mhux hekk qed nistaqsik. 

IĊ-CHAIRPERSON: Aħna qegħdin nistaqsu jekk erġajniex għamilna xi kuntratt li bih armejna €4.5 miljun. 

DR GAVIN GULIA: Jien qed ngħidlek li dak il-kuntratt skada, punto e basta. 

ONOR. CHRIS SAID: Meta skada sar rapport lilek, bħala Executive Chairman, jew inti tlabt rapport biex taraw x’ħadna minn dak il-kuntratt u jekk għandux jerġa’ jiġġedded?

DR GAVIN GULIA: Jista’ ikun li hemm tali rapport fid-dipartiment ta’ Leslie Vella.

IĊ-CHAIRPERSON: Mela nitolbok tiċċekkjalna ftit.

ONOR. CHRIS SAID: U tippreżentahulna.

DR GAVIN GULIA: La qiegħed naħlef bil-ġurament ma nistax ngħid jekk hemmx, għax jista’ ikun li hemm u jista’ jkun li m’hemmx. 
IĊ-CHAIRPERSON: Naturalment jekk ma jkunx hemm, infurmana.

DR GAVIN GULIA: Iva, meta nerġa’ niġi. Skużawni li l-informazzjoni ntbagħtet tard, għax smajtkom tikkummentaw aktar qabel, imma l-invit ġie... L-ewwel nett, jien għaddejt kollox lill-Kap Eżekuttiv biex jibgħat l-affarijiet għax naf li tlabtuhom lil Leslie Vella u hu għaddihom lill-Kap Eżekuttiv. L-invit għal din il-laqgħa tal-lum wasal il-Ġimgħa wara nofsinhar, imbagħad kien hemm il-weekend u s-soltu dan il-Kumitat jiltaqa’ nhar ta’ Erbgħa u din il-ġimgħa ltaqa’ llum it-Tlieta. 

IĊ-CHAIRPERSON: Jien għedt dak li għedt fil-bidu tal-laqgħa, għal darb’oħra.  Tajjeb? 

DR GAVIN GULIA: Iva.

IĊ-CHAIRPERSON: Biex inkun korrett ukoll, aħna ma tlabniex l-informazzjoni mingħand ix-xhud, imma tlabniha mingħand l-MTA biex titwassal qabel ħalli nkunu nistgħu nirregolaw ruħna jekk...

DR GAVIN GULIA: Iva, naf imma naf li kien hemm dik il-problema. 

ONOR. CHRIS SAID: Kuntratti oħra li għamlet MML ġew imġedda meta skadew, għax kienu tajbin, jew kienu deemed li huma tajbin. Mhux hekk?  Inti semmejt l-eżempju tal-MTV.

DR GAVIN GULIA: Dak lanqas huwa line item fil-vot tagħna, imma huwa fil-vot tal-Ministeru, u allura jekk huwa fil-vot tal-ministeru, tagħmlu. Naturalment imbagħad irridu nerġgħu ninnegozjaw magħhom, għax kultant ikunu jridu iktar ukoll tal-MTV, il-G7, però bejn wieħed u ieħor baqa’ dejjem l-istess, jiġifieri €2 miljun.  Li rrid ngħid ukoll huwa li ż-€2 miljun tal-2008 mhumiex iż-€2 miljun tal-lum. Iż-€2 miljun tal-2008 jiswew ħafna iktar miż-€2 miljun tal-lum, imma aħna, bl-għaqal, żammejniha €2 miljun. 

ONOR. GLENN BEDINGFIELD: Il-kuntratti kollha li jkollha l-Awtorità u jiskadu, kollha ġġedduhom?  Dan biss ma ġeddidtux? 

DR GAVIN GULIA: Le, ikun hemm kuntratti li jiġġeddu u jkun hemm oħrajn li ma jiġġeddux. Pereżempju, jekk nieħdu l-marketing, peress li qegħdin nippruvaw immorru għal aktar kwalità, aġenti li konna naħdmu magħhom fl-2013 meta kien ikollna 1.5 miljun turist, ma nibqgħux naħdmu magħhom, imma nibdew naqtgħu mill-qiegħ u nibdew telgħin ftit iktar ‘il fuq ħalli mmorru lejn iktar kwalità, jiġifieri ma nġeddux. Kuntratt għandu life, jista’ ikun iġġeddu darba u jista’ ikun ma ġġeddu xejn.  U ma ġġeddux, mhux għax neċessarjament ikun ħażin jew għax ikollok esperjenza ħażina tiegħu, imma għax jista’ ikun li jkun hemm kuntratti oħrajn li jkunu iktar favorevoli. Ma jfissirx li għax kuntratt ma ġeddidtux, allura huwa ħażin; grazzi, saħħa u bonswa, int ħażin. Jista’ ikun li jkun tajjeb, però inti tara li hemm xi ħaġa oħra li tkun aħjar.

ONOR. CHRIS SAID: X’kuntratti għamlet l-MML fl-aħħar ħames snin?  Semmejtilna l-MTV u dan ta’ VistaJet. 

DR GAVIN GULIA:  Fil-bidu, fl-2004, kienet intużat għall-VAT għax kien hemm problema ta’ kif...  Din kienet inħolqot bħala SPV għax meta tiġi biex tħallas barra ma tkunx tista’ titlob refund eċċ., u allura jużaw l-MML bħala...  Il-financial controllers jifhmuha. Naħseb li l-Onor. Kristy Debono tifhimni. 

ONOR. CHRIS SAID: Fl-aħħar ħames snin, jew kemm ilek inti tmexxi l-MML...  Fhimt sew li llum inti sole director ta’ MML?

DR GAVIN GULIA: Iva, hekk hu. 

ONOR. CHRIS SAID: Tista’ tippreżentalna l-accounts ta’ MML? Dawn suppost huma pubbliċi  għax hija kumpanija pubblika.

DR GAVIN GULIA:  Hawnhekk qegħdin niddiskutu l-accounts tal-MTA, u li naqbad kumpanija privata – hija tal-Gvern imma hija Company Ltd. mhux bħal awtorità –...

ONOR. GLENN BEDINGFIELD: Mhijiex pubblika.

DR GAVIN GULIA: Li naqbad u nġib l-accounts ta’ din il-kumpanija hawnhekk meta hemm azzjonisti oħrajn, eċċ., u taqa’ taħt ministeru ieħor, minkejja li hija allaċċjata mal-MTA...

ONOR. GLENN BEDINGFIELD: Dwar dan diġà kien hemm ruling tal-Ispeaker. 

DR GAVIN GULIA: Lanqas naf bih. 

ONOR. GLENN BEDINGFIELD: Kienet saret mistoqsija parlamentari mill-Onor. Karol Aquilina lill-Ministru għat-Turiżmu u l-Ispeaker qal li din ma taqax taħt il-mansjoni tal-Ministru għat-Turiżmu għax hija kumpanija li x-shareholders tagħha ma jaqgħux fil-portafoll tat-turiżmu.

DR GAVIN GULIA: Jekk hemm ruling tal-Ispeaker iktar u iktar ma nġibhomx. 

ONOR. CHRIS SAID: Ir-ruling tal-Ispeaker kien fis-sens li saret mistoqsija lill-Ministru għat-Turiżmu, li min-naħa tiegħu wieġeb b’tali mod fejn qal li l-mistoqsija għandha ssir lill-Ministru konċernat, min għamel id-domanda talab ruling fuq min hu l-ministru konċernat, u l-Ispeaker qal li mhuwiex il-Ministru għat-Turiżmu. Però f’dan il-każ qegħdin nitkellmu fuq kuntratt li sar minn  MML li tagħha inti, Dr Gulia, wkoll direttur...

DR GAVIN GULIA: Qed nitkellem għan-nom tagħha, però bid-dovut rispett...

ONOR. CHRIS SAID: Però l-flus ta’ dan il-kuntratt ma ħallsithomx MML, imma ħallsithom l-MTA.  Mhux hekk? Allura MML għandha tagħti €4.5 miljun lill-MTA?

DR GAVIN GULIA: Le, mhux daqshekk; qegħdin nistennew il-funding, u se jiġu, mill-Ministeru għall-Finanzi. 

ONOR. CHRIS SAID: MML kemm irrifondiet mill-€4.5 miljun?

DR GAVIN GULIA: M’għandix l-accounts quddiemi u allura ma nistax ngħidlek. Apparti hekk, jekk ngħidlek, se nkun qiegħed niżvela informazzjoni li...

ONOR. CHRIS SAID:  Din hija kumpanija pubblika.

ONOR. GLENN BEDINGFIELD: Le, mhijiex kumpanija pubblika.

ONOR. CHRIS SAID: Hija kumpanija tal-pubbliku għax ix-shareholders huma kumpaniji tal-Gvern. 

ONOR. GLENN BEDINGFIELD: Hija kumpanija tal-pubbliku, però mhijiex pubblika. 

ONOR. CHRIS SAID: Eżatt, imma bi flus pubbliċi taħdem għax Dr Gulia stess qed jgħid li l-fondi jridu jiġu mingħand il-Ministeru għall-Finanzi.

DR GAVIN GULIA: Meta, pereżempju, issir mistoqsija lill-Ministru għall-Ġustizzja fejn tintalab informazzjoni dwar x’kien qed isir fil-Ministeru għall-Ekonomija, il-Ministru għall-Ġustizzja jwieġeb billi jgħid li l-mistoqsija trid issir...

ONOR. CHRIS SAID: Dik nafuha Dr Gulia, imma l-punt mhuwiex dak.

DR GAVIN GULIA: Allura jekk tafuha, għalfejn qegħdin tistaqsuni? 

ONOR. CHRIS SAID: Inti taf daqsi, li fejn jidħlu mistoqsijiet parlamentari, il-Ministru għandu d-diskrezzjoni li jwieġeb kif irid, imma f’dan il-Kumitat...

ONOR. GLENN BEDINGFIELD: Le, m’għandux id-diskrezzjoni li jwieġeb kif irid! 

ONOR. CHRIS SAID: Iva, għandu d-diskrezzjoni li jwieġeb kif irid.

ONOR. GLENN BEDINGFIELD: X’jiġifieri?

ONOR. ALEX MUSCAT: Hekk kontu tagħmlu intom? 

ONOR. CHRIS SAID: Ara r-rulings tal-Ispeaker u tara li dawn jgħidu li l-Ispeaker ma jistax jindaħal fil-mod kif iwieġeb il-Ministru, u allura d-diskrezzjoni ta’ kif iwieġeb hija totalment tal-Ministru. M’hemm ħadd fuq il-Ministru dwar il-mod kif iwieġeb. Mhux ruling wieħed hemm dwar dan, imma biżibilju. (Interruzzjonijiet) Jien għandi l-unur li ma kienx hemm mistoqsija parlamentari waħda li ma weġibthiex fil-ħin. Mur iċċekkja u tkun taf. Dejjem weġibt il-mistoqsijiet fil-ħin.

ONOR. GLENN BEDINGFIELD: Però dwar dak li kien jaqa’ fil-portafoll tiegħek mhux ta’ ħaddieħor. 

ONOR. CHRIS SAID: Mhux ovvja! Mela jien mhux għal tiegħi rrid nirrispondi? Hekk jonqos, nirrispondi għal ħaddieħor! 

ONOR. GLENN BEDINGFIELD:  Allura mhux hekk qed jagħmel Dr. Gulia!?

ONOR. CHRIS SAID: Imma hawnhekk m’aħniex qegħdin waqt il-ħin tal-mistoqsijiet, hawnhekk qegħdin fil-PAC... 

ONOR. GLENN BEDINGFIELD: Li hu estensjoni tal-Parlament.

ONOR. CHRIS SAID: ... u inti, Dr Gulia, ġejt imtella’ bħala xhud tal-PAC. Mill-fatti ħareġ li fil-kwestjoni tal-pagamenti, dawn l-€4.5 miljun inħarġu mill-MTA għan-nom ta’ MML. Naqblu?

DR GAVIN GULIA: Fuq l-ammont ma nafx eżatt, imma iva tħallsu... Dan qalu Paul Bugeja. 

ONOR. CHRIS SAID: Minn dawn l-€4.5 miljun, l-MML...

DR GAVIN GULIA: Hemm dak il-pagament li wrejtni li ma stajniex nagħrfu l-firma fuqu...  Dawn huma mistoqsijiet li diġà tafu r-risposti għalihom. Il-pagament kien għal €1.5 miljun, imma issa inti qed tistaqsini dwar il-€4.5 miljun. 

ONOR. CHRIS SAID: Minn dawk l-€4.5 miljun, l-MML kemm ħallset lill-MTA?

DR GAVIN GULIA: Dik trid tistaqsiha lill-Financial Controller.

ONOR. CHRIS SAID: Lilek irrid nistaqsiha għaliex inti s-sole director ta’ MML.

DR GAVIN GULIA: Mela jekk ma tridx tistaqsi lill-Financial Controller, nistaqsih jien u niċċekkjalek. 

ONOR. CHRIS SAID: Mela se tiċċekkja u tgħidilna wkoll. Qegħdin nitolbuk ukoll l-accounts ta’ MML għat-tliet snin li fih ħadem il-kuntratt, issa jekk ma tridx tippreżentahom, tippreżentahomx affari tiegħek.
DR GAVIN GULIA: Dwar dan nippreferi li jkun hemm ruling tal-Ispeaker, għax lili se ġġibuni dahri mal-ħajt meta qegħdin niddiskutu l-accounts tal-MTA, u jien irrid nippreżenta accounts ta’ kumpanija oħra li l-azzjonisti tagħha hija l-MIMCOL... Your’e putting a burden on me which is unfair! Jekk ikolli l-gwida tal-Ispeaker, nippreżentahom. 

IĊ-CHAIRPERSON: Mela mbagħad niggwidawk.  Dr Gulia, inti aware li permezz ta’ dan il-kuntratt, minkejja li m’hemm xejn imniżżel speċifikament fih, konna qegħdin inħallsu €250 for every click li ssir minn kull siġġu f’kull ajruplan ta’ VistaJet? Din qatt ġiet...

DR GAVIN GULIA: Jien smajt lil Leslie Vella jitkellem dwar dan waqt ix-xhieda tiegħu.

IĊ-CHAIRPERSON: Jiġifieri għalik din hija sorpriża wkoll.

DR GAVIN GULIA: Iva, nirriferi għax-xhieda...

IĊ-CHAIRPERSON: Jiġifieri din ma ddiskutejthiex fi żmien ta’ dan il-kuntratt, imma smajt lil Leslie Vella jitkellem dwar dan waqt ix-xhieda tiegħu ġimagħtejn ilu.
 
DR GAVIN GULIA: Iva. 

IĊ-CHAIRPERSON: Jiġifieri f’dan il-perjodu kollu inti qatt ma kont aware li l-MTA, tramite din il-kumpanija, kienet qed tħallas €250 għal kull click. Biex niftehmu, kien hemm 70 click li ħallastu għalihom €17,500. 

DR GAVIN GULIA: Imma intom taraw, not without reason, kemm fil-fatt hemm... VistaJet irritornat investiment lejn pajjiżna...

IĊ-CHAIRPERSON: Bir-rispett kollu...

DR GAVIN GULIA: Bir-rispett kollu, jien għandi dritt inwieġeb.

IĊ-CHAIRPERSON: But it has nothing to do with this.

ONOR. GLENN BEDINGFIELD: X’jiġifieri it has nothing to do with this?

IĊ-CHAIRPERSON:  It has nothing to do with this. Onor. Bedingfield, trid tifhem li dak li se jgħid issa m’għandu x’jaqsam xejn... 

DR GAVIN GULIA: Għandek €20 miljun direct injection into the Maltese economy annually. 

IĊ-CHAIRPERSON:  Ma jfissirx li tista’ tagħtihom €4.5 miljun għax m’għamlux dak li kellhom jagħmlu. 

DR GAVIN GULIA: Jekk inti trid taraha bħala €250 għal kull click, jien nirrispondik u ngħidlek li din ġabet lejn pajjiżna €20 miljun, including office, apartments, rents, training, wages, registration, airline tickets...

IĊ-CHAIRPERSON: Naqblu li dan mhux konsegwenzjali għal dan il-kuntratt?

DR GAVIN GULIA: X’jiġifieri?

IĊ-CHAIRPERSON: Dan li qed tgħid int huwa tajjeb...

DR GAVIN GULIA: Ma naqblux. 

ONOR. GLENN BEDINGFIELD:  Dażgur li ma naqblux!

IĊ-CHAIRPERSON: Dr Gulia, dan li qed tgħid inti huwa tajjeb imma m’għandu x’jaqsam xejn... 

DR GAVIN GULIA: Naf xi trid tgħid. Inti qed tgħid li dak il-kuntratt jimmira għal xi ħaġa, imma jien qed tgħid xi ħaġ’oħra.

IĊ-CHAIRPERSON: Issa jekk sar b’xi skop, għedilna li sar bi skop, għax kien parti minn “dan” u... 

DR GAVIN GULIA: Sar bl-iskop li kien hemm direct injection in the Maltese economy ta’ €20 miljun fis-sena, li assolutament mhuwiex traskurabbli, anzi huwa rimarkabbli. 

ONOR. CHRIS SAID: Jiġifieri għalik dan il-kuntratt huwa rimarkabbli. 

DR GAVIN GULIA: Għalija dan il-kuntratt ġab riżultati... Li qed ngħid hu li l-€20 miljun huma rimarkabbli u l-kuntratt  serva bħala strument biex iġib dawn il-flus. 
ONOR. CHRIS SAID: Dr Gulia, jiġifieri jekk ikollok terġa’ tidħol f’kuntratt ta’ dan it-tip, terġa’ tidħol?

DR GAVIN GULIA: Jekk ikolli l-pariri f’dak is-sens. 

ONOR. CHRIS SAID: Imma inti qed tgħidilna li huwa rimarkabbli.

DR GAVIN GULIA: Jien naf fejn trid tasal, Onor. Said. Il-kuntratt skada, u kif diġà spjegajt, jista’ ikun hemm ċirkostanzi, jew okkażjonijiet oħrajn, li jkunu aħjar minn dan. Jiġifieri ma jfissirx li għax il-kuntratt ma ġiex renewed allura kien ħażin, imma jista’ ikun li kien hemm ċirkostanzi oħrajn, anke dwar strateġija...

ONOR. CHRIS SAID: Inti kont preżenti għall-press conference li swiet €50,000?

DR GAVIN GULIA: Le, ma kontx preżenti.

ONOR. CHRIS SAID: Jiġifieri ma stiednukx? 

ONOR. GAVIN GULIA: Ma kontx preżenti. 

ONOR. CHRIS SAID: Stiednuk jew ma stiednukx?

ONOR. GAVIN GULIA:  Le, ma stiednunix, għalkemm jista’ ikun li stiednuni u ma mortx għax inqalgħatli xi ħaġa. Ma jmurx jieħu għalih il-Ministru!  Qegħdin nitkellmu fuq erba’ snin ilu!
 
IĊ-CHAIRPERSON: Imma taf li ħallasna €50,000 biex saret press conference minn din il-kumpanija?

DR GAVIN GULIA: Iva, u kien hemm l-involviment ta’ Forbes.  U ejjew nitkellmu ċar, hawnhekk fejn jidħol il-branding. Meta qed titkellem dwar Forbes, taf fuq min qed titkellem? Fil-fatt, f’dan il-perjodu tal-COVID-19 għadna kemm għamilna agreement magħhom rigward it-training. 

ONOR. CHRIS SAID: Dr Gulia, jiġifieri inti ma kontx preżenti għal din il-press conference. 

DR GAVIN GULIA: Onor. Said, ħalli nwieġeb!

ONOR. CHRIS SAID: Taf jekk kienx hemm Forbes għal din il-press conference?

DR GAVIN GULIA: L-informazzjoni li għandi hi li kien hemm ġurnalist minn Forbes. 

ONOR. CHRIS SAID: Min tahielek din l-informazzjoni? 

DR GAVIN GULIA: L-informazzjoni smajtha mingħand Paul Bugeja li xehed hawnhekk bil-ġurament, u la xehed hawnhekk il-ġurament, allura għandi għalfejn noqgħod fuqu.

ONOR. CHRIS SAID: Paul Bugeja ma kienx preżenti lanqas għal din il-press conference.

DR GAVIN GULIA: Imma jista’ ikun li kien jaf. Jien dak iż-żmien kont non-Executive Chairman. 

ONOR. CHRIS SAID: Taf x’coverage taw Forbes għax aħna ma sibna l-ebda coverage minn Forbes wara dik il-press conference.

DR GAVIN GULIA:  Ma nafx. Dwar dan trid tistaqsi lil Paul Bugeja, jew jekk trid, biex niffranka lil Paul Bugeja milli jerġa’ jiġi għax naf li diġà ġie hawnhekk darbtejn, niżżluhieli fil-lista tal-affarijiet li rrid inġib jien, u nġib l-informazzjoni jien, mhux problema.

ONOR. CHRIS SAID: Għidilna x’coverage taw Forbes ta’ din il-press conference li swiet  €50,000.

Xtaqt nagħmel żewġ domandi oħra.  Qabel ġie l-kuntratt għandek għall-firma, ivvettjah xi ħadd. Taf min ivvettjah?

DR GAVIN GULIA: Le.  Li nista’ ngħid li ma vvettjajtux jiena, ġie għall-firma u ffirmajtu. 

ONOR. CHRIS SAID: Indunajt li fih diskrepanzi, anke ta’ artikli neqsin?

DR GAVIN GULIA: Dak iż-żmien le, imma wara mbagħad inġibditli l-attenzjoni...

ONOR. CHRIS SAID: Jiġifieri ma qrajtux dakinhar? Inti avukat.

DR GAVIN GULIA: Le, qrajtu. 

ONOR. CHRIS SAID: Imma bħala avukat mill-ewwel tinduna li hemm artikli neqsin.

DR GAVIN GULIA: Mhux neċessarjament.

ONOR. CHRIS SAID: Għaliex mhux neċessarjament?

DR GAVIN GULIA: Dak l-iżball li qed issemmi huwa spjegabbli għax kien hemm error of enumeration. Dak kollox. 

ONOR. CHRIS SAID: Mhuwiex error of enumeration, imma nsomma.

DR GAVIN GULIA: Ma naqblux. 

IĊ-CHAIRPERSON: Din tal-error of enumeration ma tirriżulta minn imkien. 

ONOR. CHRIS SAID: Jiġifieri meta tkun qed taqra kuntratt u jgħidlek “skont artiklu 2.51”, għajnejk ma jmorrux mill-ewwel biex tara x’jgħid artiklu 2.51? Għax jien hekk nagħmel meta nkun qed naqra kuntratt, u kieku għamilt hekk, malli kont tmur biex tara x’jgħid l-artiklu, kont tinduna li l-artiklu ma kienx hemm. 



DR GAVIN GULIA: Apparentement ħadd ma nduna.

ONOR. CHRIS SAID: Jiġifieri inti ffirmajtu u ma ndunajtx.

DR GAVIN GULIA: Imma dan ma jfissirx li l-kuntratt ma ġiex onorat. Jiġifieri ma kienx hemm min approfitta ruħu u qal li għax hemm artiklu nieqes...

IĊ-CHAIRPERSON: Li hu żgur hu li saret riferenza għal artikli li ma jeżistux fil-kuntratt, u meta tipprova tagħmel ir-renumbering xorta ma tasalx għaliha għax m’hemm ebda artiklu li huwa .5, jiġifieri minflok 2.5 kellha tkun 3.5, jew 4.5.

DR GAVIN GULIA: Imma dan m’effettwax l-eżekuzzjoni tal-kuntratt. 

IĊ-CHAIRPERSON: Il-klawsola nieqsa tirriferi għal kif għandu jsir il-ħlas.

ONOR. CHRIS SAID: Kemm ġabet passiġġieri lejn Malta VistaJet?
DR GAVIN GULIA: Le, dan ma kienx intiż biex iġib passiġġieri lejn Malta. It was a part of a branding exercise. 

ONOR. CHRIS SAID: Part of a branding exercise, però l-kelma “branding” fil-kuntratt ma tissemma mkien.  Naqblu?

DR GAVIN GULIA: Imma l-kliem “branding”, “advertising” u marketing” jintużaw loosely. L-importanti hu li aħna u VistaJet konna ċari fuq l-iskop tal-kuntratt. 

ONOR. CHRIS SAID: Taf min ivvettja l-kuntratt qabel ġie għandek?

DR GAVIN GULIA: Le, ma nafx. 

IĊ-CHAIRPERSON: Min ikun jaf?

DR GAVIN GULIA: Ma nafx. Li naf jien hu li tawhuli – ma niftakarx jekk kienx ingħatali min-naħa ta’ Josephine jew min-naħa ta’ Paul Bugeja – u wara li rajtu, kellimt lil Paul Bugeja u ffirmajtu.   

ONOR. CHRIS SAID: Ħalli ngħid xi ħaġa li m’għandhiex x’taqsam ma’ dan il-kuntratt.  Aħna konna ġejna pprovduti bil-kuntratt tal-kera preżenti tal-post li l-MTA tuża bħala warehouse fl-Imrieħel.  Issa aħna qegħdin nitolbu li jkollna l-kuntratt ta’ qabel dan il-kuntratt preżenti.

DR GAVIN GULIA: Infittxuh u ngħaddihulkom. 

IĊ-CHAIRPERSON: Grazzi, Dr Gulia. Naturalment jekk jinħass il-bżonn li terġa’ titla’ tixhed, nerġgħu nibagħtu għalik. Tista’ tirtira mill-Kamra.

Nirringrazzja lil kull min ħa sehem fil-laqgħa tal-lum. Il-Kumitat huwa aġġornat għal  nhar l-Erbgħa 17 ta’ Ġunju, 2020 fis-2:00 p.m. bl-istess aġenda. 

Fit-3:48 p.m. il-Kumitat aġġorna.
